
ክል አርቦዕ እብ ትግራይት ለትፈግር ሳምንታይት ጀሪደት

አስመረ፡ እድንያይት አምዕል ስያሐት ትዘከርአስመረ፡ እድንያይት አምዕል ስያሐት ትዘከርእድንያይት አምዕል ስያሐት፡ 
እብ ደረጀት ወጠን ዮም 25 
ሰብተምበር ዲብ ቃዐት እዳረት 
አቅሊም ምግብ ትዘከረት።

ለወዚረት አስካሉ መንቆርዮስ 
ለሐድረት ዲቡ በርናምጅ፡ 
ምዲረት ዓም ቅስም ስያሐት 
አቅሊም ምግብ አሰይደ ልየ 
ገብረአብ፡ ኤረትርየ  ምስል ለጸንሐ 
መሕለኪት ወተሐድያት ዲበ 
ትትሐዜ ደረጀት ተጠውር ስያሐት 
ምንመ ኢበጽሐት፡ ምን ክስሔ 
ወመላጣጥ እንዴ ተሐጨረት፡ 
አተላላይ ለበ ለተአትናይት ፍገሪት 
ትረክብ ክም ህሌት እንዴ ሐበረት፡ 
ሃይበት ከደማት መአሰሳት ሳፊ 
ወለልትጃገር ከደማት እግል 
ለአክደ ተሐሰበት።

መስኡል መሕበር ሃይበት 
ክዳማት ስያሐት አሰይድ ሰለሙን 

ግርማይ እብ ጀሀቱ፡ ለበርናምጅ 
አንፋር መሕበር ዲብ ጠወሮት 
አርዛቅ ስያሐት እብ ዓመት፡ 
በራምጅ ዐማር ህዬ እብ ፍንቱይ 
መሻረከቶም እግል ልወቅሎ 
አትፋቃድ ሴድያይ ክምቱ ሸርሐ።

መሕበር ሃይበት ክዳማት 
ስያሐት፡ እብ መናሰበት እድንያይት 
አምዕል ስያሐት፡ ምን ዮም 25 
አስክ ዮም 28 ሰብተምበር ለጸንሕ 
ዕፌ ስወር፡ መአሰሳት ሀይበት 
ክዳማት ፈርያተን ለለአትአምረ 
ዲቡ ወአጀኒት ዲብ ወግም ለኣተ 
በራምጅ ፋግዖት ለከምከመት 
ሳምን ስያሐት እዱሉይ ህለ።

ለዕፌ ስወር፡ መጦር መካትብ 
እዳረት አቅሊም ምግብ ወውዛረት 
ዐድል ቱ ቅዱም ለህለ።

እምበል እሊ፡ እብ መናሰበት 
እድንያይት አምዕል ስያሐት፡ እት 
ዮም 24 ሰብተምበር ዲብ ባጼዕ 
እግል ሰብ መአሰሳት ሀይበት 
ክዳማት ምስል አርዛቅ ስያሐት 
አቅሊም ቅብለት በሐር ቀየሕ ናይ 
አትኣማር መሕበር ተዐገለ።

ወዚር ካርጅየት ኤረትርየ፡ ዲብ እጅትመዕ መነዘመት ምጅልስ ቅራን ሸሬሕ ሀበ
ውዚር ካርጅየት አሰይድ ዑስማን 

ሳልሕ፡ እግል ርኢስ ኢሳይያስ አፍወርቂ 
እንዴ ወከለ፡ እት ዮም 28 ሰብተምበር 
ዲበ ገብአት 81ይት ጀልሰት እጅትመዕ 
ዓም ምጅልስ መነዘመት ምጅልስ ቅራን 
ሸሬሕ ቀደመ።

ዲብ እለ መርሐለት ሕሽም፡ ክል 
ሰነት ለአግደ ዲብ ሐንገል ለጀብብ 
ሰኣላት፡ ለአምህም ወአግደ እግል 
ልግበኦ ክምሰል ወጅብ እት ለአፍህም፡ 
ዲበ ሐልፈ እጅትመዓት ዲብ 
ተእሪካይት ከልፍየት ወአህዳፍ አሰሶት 
መነዘመት ምጅልስ ቅራን፡ ለአግደ ምን 
ዐሸም እንሳንየት ላቶም ሰላም፡ ዐቦት 
ወመትቀዳም፡ እብ ዐቢሁ ህዬ እግል 
እሊ ሸንሆታት እሊ፡ ዲበ ትነትል ዝልም 
እቅትሳድ፡ ክምሰልሁመ ሀይከል ናይለ 
መነዘመት እቱ ለአተንከበ መሓደራት 

ክምሰል ዐለ ለሸርሐ ወዚር ዑስማን፡ 
እትለ መደት ጎናመ ምን ገብእ፡ ለአግደ 
መሐለኪት እንሳንየት ጋብእ ለህለ 
ዝልም ወጨቅጥ እቅትሳድ ክምሰልቱ 

እብ ርሒቡ ሸርሐ። 
ሓድረት ይዐዳለት፡ ምን ከልእ 

ሕቁቅ ወተየልል ዘላመት ለልትበገስ 
ክምቱ እት ወዴሕ፡ ዲብ እለ ቀድየት 

እለ ለአግደ መሃም ንዳል ወድ አዳም፡ 
እብ ሸክል ዓድል አርዛቁ ወፍገሪት 
ሽቅሉ እት እዴሁ እንዴ መልከ አስክ 
ዐማር ወመትቀዳም እግል ለአሴርር፡ 
መትቀዳም ወዐቦት እቅትሳድ እግል 
ለአምጽእ፡ ሰላም ወመስኩበት እግል 
ልትሐፈዘ እሉ፡ ፍቴሕ ወዐዳለትመ 
ሸርጥ ሰላም ወመስኩበት ሰበት ተን፡ 
እት አድመኖተን እግል ልትከደም፡ 
ሕሽመት፡ አታማም ወመዓወነት 
አድሕድ እግል ሊዚድ፡ እሊ አሳስያይ 
ናይ አዳም ሸንሆታት እግል ልትነሰር 
ህዬ ቃኑናይ መትምማይ ሀይከል 
ወእግሉ ለልትወጤ ኣልያት እግል 
ለሀሌ ምህም ክምቱ ወደሐ።

ውዚር ዑስማን እንዴ አትለ፡ ሐቆ 
ዕልብ 80 እጅትመዕ ዓም ምጅልስ 
መነዘመት ምጅልስ ቅራን ለትረአ 

አሕዳስ፡ ካፊ ድሩስ ለለሀይብ ምህም 
ምንማቱ፡ መርበይ እንትበህ ገባይል 
ዐለም ምነ አግደ መሃም ንዳሉ 
ለለአሸክፍ ክምሰል ኢኮን እት 
ለሐብር፡ ሐርብ ኢራን እግል ልብጠር፡ 
ሐርብ ዩክረይን ምስል ክሉ አፍረዐቱ 
እግል ልትከረዕ፡ መሻክል ተቅዪራት 
ሓለት ጀው ሐል እግል ልትባሰር 
እሉ፡ እግለ ፈይሐ ገወውርነ ዲብ 
አዝማት እግል ሸሚም ዲብ መዳንን 
ኒል፡ ቀር አፍሪቀ፡ በሐር ቀየሕ፡ ከሊጅ 
ዐደን ወከሊጅ ዐረብ ልትረኤ ለህለ 
ፈንጨጋር ወሕሩብ እግል ልብጠር፡ 
ክምሰልሁመ እብ ስሜት “ሰዳይት 
እንሳንየት” ለገብእ ላዋሽ እደይ እግል 
ልትከረዕ፡ ምነ አግደ እንትበህ ለለሐዜ 
ቅደይ ክምቱ አፍሀመ። ታምም ጽበጥ 
እሊ ከበር እት ገጽ 2 ሀለ እልኩም።

በዓል መስቀል፡ እብ ነያረት ተዐየደበዓል መስቀል፡ ዮም 27 ሰብተምበር 
ሰነት 2026 ዲብ ኩለ ወጠን እብ 
ሕሽመት ተዐየደ።
አስቡሕ ምን ሳዐት 7፡30 ዲብ 

አስመረ - ሜዳን ሄለል ሰብተምበር 
ዲብለ ገብአ፡ ውዘራእ ለብእቶም 
ውቁላም ሰብ ሰልጠት ሕኩመት 
ወጀብሀት፡ ሜርሐት ደያናት፡ ዲብ 
ኤረትርየ ለሸቁ ዲፕሎማስዪን ወናይ 
ሕሽመት ዐዙመት ለገብአት እግሎም፡ 
ክምሰልሁመ እብ አላፍ ለልትዐለቦ 
ምእምኒን ዲን ክስታን ለሐድረው 
ዲበ ዓደት፡ ብጹእ አቡኔ ባስልዮስ 
ቀዳማዊ 6ይ ፓትሪያርክ ኦርቶዶክስ 
ከኒሰት ኤረትርየ ጸሎት መክሰቲ ክም 
ሀበው፡ ለተርፈ ዓዳት ገብአ።

ለበርናምጅ እብ ለትፈናተየ 
ከናይስ ሐቆለ ትመርሐ፡ እግል ነሺድ 
ለትነዘመው ዶሮም ቀደመው።

ሸባብ ደረሰ መድረሰት ሰምበት 
ህዬ፡ ለበዓል ለሸሬሕ ዕፌ ደያነት 
ቀደመው።
ዲብ መክተብ መምበረ ፓትሪያርክ 

መስኡል ቅስም ዕባደት ወንጌል 
መምህር ስምኦን በየኔ፡ ናይ ደያነት፡ 
ታእሪክ ወናይ ወጠን ልእከት በዓል 
መስቀል እበ ከስስ ዲብለ ሀበዉ 

መሐደራት፡ ክም መዋጥኒን  ኩሉ 
አፍዓል ሰኒ እግል ኒዴ ወእብ አደብ 
እግል ንትሐረክ ትፋነው።
“ናይ ደያነት ወወጠንያይ 

በዓላትነ፡ መካስብናቶም” ለቤለው 
መምህር ስምኦን፡ ግርመትነ 
ውሕደትነ ወሕስንነ ሰበት ቱ፡ ፍቲ 
መሳኒት ወሰማሕ ውድየት እግል 
ነአቀድም እንዴ መክረው፡ እግል 
ወጠን ወወጠንየት አርወሐቶም 
ለሰበለው ሹሀዳእ፡ ሕሽመት ወሐምዴ 
ትመነው።

ዲብ ደንጎበ፡ ጸሎት ክም በጽሐ፡ 
ብጹእ አቡኔ ባስልዮስ ቀዳማዊ 6ይ 
ፓትሪያርክ ኦርቶዶክስ ተዋህዶ 
ከኒሰት ኤረትርየ፡ እብ ሙእምኒን 
ዲን ክስታን እንዴ ትመርሐው 
ዲብ ዳሜራ ሽዕለት እንዴ ወለዐው፡ 
እግል መመቅርሓይ ሽቅል እዳረት 
አቅሊም ምግብ አሰይድ ዘርኢት 
ተወልዴብርሃን እንዴ ሰለመወ ዳሜረ 
ክም ትወልዐ ለበርናምጅ እብ ጸሎት 
አትመመ።

ግርመት ጠቢዐትነ ለበልል ምክያጃት ምን መትነፍዖት ንትሰለም (1ይት ልእከት)
1. ምክያጅ (cosmotics) 

ትትነፍዒ/ትትነፈዕ፧
ምን ኣመረ ብዝሓም ምኒነ 

በሊስነ “ኢፋልነ” እግል ልግበእ 
ቀድር።
ምክያጃት (cosmotics) ሚቱ፧ 

እት ልብሎ ምን ልትሰአሉነ 

ምን ኣመረ ቀርበት ለልአበርህ 
(ለልአቀይሕ መትጋረሚ ሌጠ 
ልትካየል እትነ ገብእ። ለአማን 
ላኪን መትጋረሚ መጆብ 
አምዕላይት ሐያትነ ጋብእ ሀለ። 
ለንትነፈዕ እቡ ሻምቦታት፡ አንዋዕ 
ሳቡን፡ ኮንዲሽነር (ጭገር ለልሓምል 

ክሬም)፡ ሳቡን አንጃብ (መዕጁን- 
toothpaste)፡ መሓመሊ ቀርበት 
(lotion)፡ ዕጥር፡ ዲኦደራንት አው 
መቅደዪ ደፍረት እት ምክያጃት 
(cosmotics) ልትረተብ።
ልእከት ምን መሕበር ፈርመሽዪን 

ኤረትርየ

ክል አርቡዕ ለትጠ’በዕ ጀሪደት

መዳልያይ፦
- መሐመድ እድሪስ 

ለይኣውት
* ፋጥነ ኣድም 

 አርተዖት
* ዘህረ ዐሊ

ተለፎን፡ 121797/201820 (258)
ፋክስ፡127749፡ ዕ.ሰ.ቡ፡ 247

ተውዝዕ ጀሪደት፡
ተለፎን፡163471-07588045

አትአመሮት፡ 
ተለፎን፡ 125013፡ ዕ.ሰ.ቡ፡ 1284

ውቁል ልኡክ ኤረትርየ፡ ምስል አሚን ዓም መጅልስ ቅራን ልሀድግ
ወዚር ካርጂየት አሰይድ ዑስማን 

ሳሌሕ ለመርሑ ውቁል ልኡክ 
ኤረትርየ፡ ዲብ 81ይ ወዕለ ምጅልስ 
ዓም ናይ መነዘመት ምጅልስ ቅራን 
ሻርክ ሀለ።

መጥ-መጦርለ ወዕለ ልኡክ 
ኤረትርየ እት ዕላቀት ክልኦት 
ወትርድት እማነት ኤረትርየ እት 
መባድእ ሜሳቅ መጅልስ ቅራን 
ወእድንያይ ቃኑን ክምሰልሁመ 
አሀምየት ዓድል እድንያይ ንዛም 
ለረከዘ ልቃኣት ገብእ ሀለ።
እብ አሳስ እሊ ወዚር ዑስማን 

እት 23 ሰብተምበር ምስል አሚን 
ዓም መጅልስ ቅራን አንቶንዮ 
ጉተሬሽ እት ምህም እድንያይ 
ወናይ መንጠቀት ቅደይ ሀድገ። 
እተ ልቃእ ወዚር ዑስማን ኤረትርየ 
ጉተሬሽ እብሊ መዝ እሊ እተ ሸቀ 
ዲቡ ስኒን ለሀበየ ክድመት ወምስል 
ኤረትርየ ለሀለ እሉ ጽምዶ ቤንያይ 
ሐመደ።

ዐባይ አሀምየት ሜሳቅ መጅልስ 
ቅራን ወአግደ ተከዪሀ በህለት 
መሳዋት ስያደት፡ ውሕደት 
ምልክየት፡ ሕርየት ስያሰት፡ እት 
ቀድያት ከርስ ኢመተራቃሽ፡ ወአከይ 
መቅሬሕ እብ ሰላም አስከቦት እንዴ 
ሀድገ እበ ተአስትህሎም እግል 
ልትሐሸሞ ክም ለአትሐዜ አፍሀመ።

ወዚር ዑስማን፡ መባጥር ኤረትርየ 
እት ሱዳን፡ እት ሕድ ለሓቅፈት 
ሱዳን፡ ስያደተ ለሐፍዘት ወሳክበት 
ቃስነት ሱዳን ክምቱ እንዴ በየነ፡ እብ 
ናይ መንጠቀት ወእድንየ ለልትሰዴ 
ሱዳንዪን ለመሉኩ ወለልሐይብ 
ሄራር ስያሰት ክም ተአይድ በየነ።

ዲብ ተጠውራት ለፈይሐት 
መንጠቀት ወአግደ አምን በሐር 
ቀየሕ ወባብ አልመንደብ እተ 
ወደዉ ህድግ፡ ወዚር ዑስማን 
ስያደት ወቃኑናይ መሳሌሕ 
መትጋንደት በሐር ቀየሕ ላተን 
ድወል ለልሐሽም፡ ደማን ለበ 
ሐረከት በሐር ወእድንያይ 
መትሰዳዳይ ክም ተአይድ እግል 

ፍራንክፈርት፡ ናይ ሖል እጅትማዕ ትሰርገለ
ናይ ሖል እጅትማዕ ጀብሀት 

ሸዕብየት እግል ዲሞቅራጥየት 
ወዐዳለት ፈሬዕ ጀርመን፡ እት 
ዮም 19 ሰብተምበር ዲብ መዲነት 

ፍራንክፈርት ገብአ። 

መስኡል ፈሬዕ አሰይድ ዮውሃንስ 
መብራህቱ ዲበ አስመዐየ ከሊመት፡ 

ለሀደፍ  ለትሸቀ እንዴ ትጌመመ፡ 
እግል ለሔሰት ፍገሪት ናይለ መጽእ 
ስታቲብ ሽቅል ህድገት ክምቱ 
ሸርሐ።  

መትምማይ ቅደይ 
ሰፋረት ኤረትርየ 
ዲብ ጀርመን አሰይድ 
ዮውሃንስ ወልዱ እብ 
ጀሀቱ፡ ዲብ ነዘሞት 
ወአተረዶት ተነዝማት፡ 
ወቀሎት ፈዛዐት 
አንፋር ወወቀሎት 
ዶር መዋጥኒን ዲብ 
ተናዚም ወጠን ለትሸቀ 
በራምጅ ጌማም እንዴ 
ገበአ እግሉ፡ መታክል 
እንዴ ተአመረ ሐል 
እግል ልግባእ እግሉ 
አትፋቀደ።

አሰይድ ዮውሃንስ እንዴ አትለ 
መሽሮዕ መድረሰት ቦርዲን አፋምቦ 
እግል ልትዐወት ለትርኤት መሻረከት 
ሐቆለ ሐመደ፡ ዶር ጀብሀት ሸዐብየት 
እግል ዲሞቅራጥየት ወዐዳለት ዲብ 
ጀርመን ውቁል ክም ዐለ ሸርሐ።

መጅተምዐት፡ ዲብለ ትቀደመ 
ተቃሪር ሐቆለ ሀድገው፡ ለህለ 
መትነዛም ወውሕደት ዲብ ፈዓልያት 
ናይለ ልትኤተን በራምጅ ክም 
ለአወቄ እንዴ ሸርሐው፡ አተረዶት 
ህውየት ወወጠንየት ኤረትርየ ዝያድ 
ተርኪዝ እንዴ ገብአ እግል ልትከደም 
ትፋሀመው ወዲብ ፈዓልየት ናይለ 
መጽእ ስታቲብ ሽቅል ለሰዴ ፊናታት 

ምን ገጽ ሐቴ ለአተላለ ከበር.....
ቀደም እላመ ወዚር ካርጅየት አሰይድ ዑስማን ሳሌሕ፡ እት ዮም 23 

ሰብተምበር እብ መናሰበት ዝክረት 40 ሰነት ዐለኖት ‘ሕቁቅ ዐማር’ ዲብለ 
ገብአ እጅትማዕ፡ መባጥር ወረአይ ኤረትርየ ለወዴሕ ከሊማት እስሞዕ ዐለ።

ወዚር ዑስማን ዲበ አስመዐየ ከሊመት፡ ሓድረት መጋብሀት እቅትሳድ 
እዲነ፡ እግለ ዲብ ተጠውር ለህለየ ድወል ሜዛንየት ለአለበ እንዴ ገብአት 
ተአተላሌ ክም ህሌት እንዴ ሸርሐ፡ ሐል ለአለቡ ወራታት ተጃረት፡ 
መሕለኪት ማል፡ ክቡድ ጾር ዴን፡ ክምሰልሁመ ምስዳራት በይን፡ ዲብ 
ተጠውር ለህለየ ድወል፡ ምስል ሓለተን ለገይስ ወምራደን ለልአተምም ሕር 
ዐገል እግል ኢልተበዐ መታክል ጋብእ ዲበን ሰበት ህለ፡ እሊ እብ ጥዉራት 
ድወል ለፈግረ ቀዋኒን እግል ልተብዐ ልትቀሰበ ክም ህለየ እት ሸሬሕ፡ 
ኤረትርየ እለ ሚሳቅ ናይ መነዘመት ምጅልስ ቅራን ወአሳስያይ ሕቁቅ 
ሸዐብ ለትትቃወም ገበይ ክም ኢትትከበቱ አብረሀ።

ወዚር ዑስማን እንዴ አትለ፡ ፈዓልየት ሕቁቅ እግል ዐማር እግል አትሻፋግ፡ 
ክምሰልሁመ ሐል ዳይም እግል ለሀሌ፡ ድወል እግለን ለትናስብ ገበይ 
ስያሰት ወዐገል ዐማር እግል ለአስብተ ለበንቱ ሕቁቅ እግል ልትሐሸም፡ 
መትነፈዕ አርዛቅ፡ ዐዳጋታት ቴክኖሎጂ ወናይ እዲነ ለልዐንቅፍ ናይ በይን 
ምስዳራት እግል ልብጠር፡ ናይ አማን ውካለት ወራቴዕ ቀዋኒን ዐማር እግል 
ልትአከድ፡ መአሰሳት ማል ወእቅትሳድ እብ ሐዲስ አትሳናይ እግል ልግባእ 
ዲቡ፡ ክምሰልሁመ ሕቁቅ ዐማር እግል ልትአከድ፡ ቃኑን እግል ለሀሌ ክም 
ለአትሐዜ አብርሀ።

እምበል እሊመ፡ ወዚር ዑስማን ሳሌሕ ዲበ አምዕል፡ ተቅሪር ሓለት 
አግሩዝ አፍሪቀ ሰነት 2026 እቱ ለሀድገ እጅትማዕ ዲቡ ሻረከ።

ወዚር ዑስማን ዲበ አስመዐየ ከሊመት፡ ዲብ አፍሪቀ፡ ዐማር እግል 
አትሻፋግ ለሰዴ ተጃርብ፡ መአሰሳት ወአብሳር ክም ህለ፡ ለአግደ መታክል 
ላኪን ለልትበየእ ገለድ እት መዓሉ ሰበት ኢልውዕል ወኢደይም፡ እሊ 
እግል ልትአከድ ትሩዳት መአሰሳት ወጠን፡ ትሉሉይ ተምዊል፡ ክምሰልሁመ 
ብቅዕት ብንየት ተሓቲት ወከደማት ክም ለአትሐዜ አፍሀመ።

ዲብ ደንጎበ፡ ወዚር ዑስማን፡ ምራድ ወአኖካይ አግሩዝ አፍሪቀ፡ ምነ 
አውለውያት ናይ ቃረትነ ሰበት ቱ፡ ዲበ ትቀደመ ተቃሪር ቃርብ ለህለ 
ሐቃይቅ፡ ለህለ መታክል እግል አርአዮት ሌጠ እንዴ ኢገብእ፡ ክም ሊከ 
እግል ንስአት ምስዳር ለከድም እግል ልግባእ አትፋቀደ።

እምበል እሊመ ወዚር ካርጅየት አሰይድ ዑስማን ሳሌሕ፡ መጥመጦር 
ናይ 81ይ እጅትማዕ ምጅልስ ዓም መነዘመት ምጅልስ ቅራን፡ ምን ዮም 
23-25 ሰብተምበር ምስል ውዘረእ ካርጅ ወለትፈናተው ሰብ ስልጠት 
መነዘመት ምጅልስ ቅራን አምሐበረ ወሀድገ።

ወዚር ዑስማን፡ ምስል ውዘራእ ካርጅየት መስር፡ ሱዳን፡ አልጄርየ፡ 
ቡርኪናፋሶ፡ ስዊድን ወግሪክ፡ ዲብ ጠወሮት ዕላቃት ወመዓወነት፡ አትሐዛይ 
ሕበር ለቡ ተጠውራት እዲነ ወመንጠቀት፡ ክምሰልሁመ ሐዞት መባጥር-
ሕበር ዲብ ቅደይ ምህም ሀድገ።

ዲብለ እጅትማዓት፡ ሐሸሞት ስያደት ወምልክየት ውሕደት ኩለን ድወል 
አፍሪቀ ምህም ጋር ክምሰልቱ፡ ሕሩብ ኬልም ለህለ ላዋሽ እደይ ካርጅ ህዬ 
እግል ልብጠር ክም ወጅብ አተንበሀ።

ወዚር ዑስማን እምበል እሊ፡ ምስል ናይብ አሚን ዓም መነዘመት ምጅልስ 
ቅራን እት ስያሰት ወብንየት ሰላም ሮዝሜሪ ዲካርሎ ወጌምያይ አምን 
ወጠን ብሪጣንየ ጆናታን ፓወል ዲበ ወደዩ እጅትማዓት፡ አግደ ዲብ ሰላም 
ወመስኩበት መንጠቀት ትፋሀመ ምስሎም። 

እምበል እሊ፡ ወዚር ዑስማን ሳሌሕ፡ ፈርሀት ምን ብቆት ወሰኮት በሐር 
ዲብለ ሀድገ እጅትማዕ ውቁላም ሰብ ሰልጠት፡ መብደእ ኤረትርየ ለትወዴሕ 
ከሊመት አስምዐ።

አሚን ዓም አንትንዮ ጉተሬሽ አከደ 
እሉ። 

እብ ተውሳክ፡ ሕዝብ ብልጽግነ 
ድድ ስያደት አግዋር ዐዶታት 
ወድዩ ለሀለ ከዪድ መባድእ አሳሲ 
ሜሳቅ መጅልስ ቅራን ወእድንያይ 
ቃኑን ወጋድኦቱ ለከስስ መብርሂ 
ሀበ።

ኤረትርየ ሴድየት ሩአሰ 81ይ 
ወዕለ መጅልስ ዓም ናይ መጅልስ 
ቅራን እግል ልግበአ ምነ ተሀረየ 
ድወል ክምተ ለልትፈቀድ ገብእ 
እት ሀለ ዳይመት ሰፊረት ኤረትርየ 
ዲብ መጅልስ ቅራን ሶፍየ 
ተስፋማርያም ዲብ 23 ሰብተምበር 
ለገብአት ጀልሰት መርሐት።

ቀደመው።

እብ ጀሀት ብዕደት፡ መትምማይ 
ቅደይ ሰፋረት ኤረትርየ ዲብ ኩዌት 
አሰይድ ሑመድ የሕየ ሓሊ፡ እት 
ዮም 18 ሰብተምበር ዲብ ሐድረት 
ሐለት ወጠን ወተጠውራት ናይ 
መንጠቀት ለረከዘ ሰሚናር ወደ።

ዲበ ብዝሐም ኤረትርዪን ለሻረከው 
ዲቡ ሰሚናር፡ አሰይድ ሑመድ፡ 
ዲብ መሕበራይ ክዳማት ወሐለት 
እቅትሳድ ለህለ መታክል እግል 
ልርሄ ትትነሳእ ለህሌት ምስዳር፡ 

ክምሰልሁመ ወራታት ዲፕሎማስየት 
ወመትቀዳሙ ለከስስ ተውዴሕ 
ርሒብ ሀበ።

እምበል እሊ፡ ኤረትርዪን ስካን 
ቺካጎ አሜሪከ፡ እብ መናሰበት ዝክረት 
45ይት ሰነት እድንያይት አምዕል 
ሰላም ዲብለ ትነዘመ በርናምጅ 
አምዕል መንዴረት፡ መንዴረት 
ደውለቶም መጦርለ ዝያድ 200 
መንዴረት እንዴ ሰቅለወ ለመናሰበት 
ክም ዐየደው፡ ምንለ ባካት ለበጽሐተነ 
ሐብሬ አተመረት።

ዐብደለ መ/ዐሊ (መዐልም)

ለአባሪት ብርስት እሲትለአባሪት ብርስት እሲት
ፈጅረ ላሊ ሓሪት ለሳልሳይ 

ሐው አመት ሓዉ እግል ልድሌ 
አስረ ክልኦት ሐው ረትዐ። ላሊ 
ቀዳሚት ለአትዋግረ ሐቆለ 
ትመየ፡ ፈጅራተ “ወረአስ ቱ፡ 
ወከበር” እት ልብል ሚ ረኤክም 
እብ ዕን ወሚ ሰመዐክም 
እብ ከበር እት ልብል ህቱመ 
አሰሮም ጸብጠ። እተ ሰልፋይ 
ድጌ ክምሰል በጽሐ፡ ለብርስት 
እሲት ህተ ነቅመቱ። ወልብ 
ክምሰል ቤለ፡ እለ ኢኮን እሲት 
አባሪት ብርስት እግለ ረአ። 
አስከ እትቀርብ ክምእኒ ቤለየ። 
“አሀ! ይመ። ሚ እግል እዴ እት 
ጀላብኪ፡ እብ ሚ እግል እስዴኪ” 
ተሰአለየ። ለአባሪት እሲት ረአሰ 
ምን ፍንጌለ ክልኤ ብርከ እንዴ 
ኢትረፍዑ፡ “መንበ! እሰልፍ 
እግል አርወሐትከ ተአንግፍ 
ገበይ ራትዐት እግል እምረሐከ፡ 
ወሐብረከ፡ እትሊ እቡ ተገይስ 
ለህሌከ ደርብ ዎሮት ሻይብ ስዩስ 
እናስ እት ለሐሌ ወሰንቄ እግል 
ልጽነሐካቱ፡ ወለት ግርም ህሌት 
እግሉ ክምሰል ሸርክ እብሊ ደርብ 
እሊ ለሐልፈ ላልትቀተል እተ፡ 
አንሳይት ተ። ሐውካመ እታቶም 
ለትቃተለው። አዜ ለተአንግፈከ 
ምክር እግል ህበካቱ፡ እሊ ሰሬራይ 
ምስልከ እግሉ ንሰእ ምነ ወዲተ 
ካይን እናስ እግል ለአንግፈካቱ” 
ቴሉ እት መክሩ።

ለሻብ እግለ እሲት ለአባሪት 
ሐቆለ ሐመደ ለእግሉ ሀበቱ 
ሰሬራይ እግሉ ነስአ ወሄራሩ 
አተላለ። እት ገበይ ለእግለ ሐው 
ቀትለ ሻይብ መክሩህ ወስዩስ 
እግሉ ረክበ። ሐቆ ሰላም መርሐበ 
ተባለሰው፡ እብ ሐው ተሰአለዩ። 
ለሻይብ እት በልስ “አይወ! እብለ 
መጸአውነ ወእግል መሳኒትነ 
ንትሳለም ቱ ቤለው ከሐልፈው” 
ቤለዩ። ከእግል ልትገሴ ወልሕደር 
ንጻፍ መጠዩ። ላመ ሻብ ግድም 
አስተርሐ ወሐድረ። ምስል ሐለው 
ወሰንቀው። ላመ መክረሀት ላሊ 
ለሻይበ ነሲበት እት አከይ ፍዕሉ 
እግል ትትሓወሉ ዔረት እቶም። 

ለሻይብ መክሩህ መዋዲቱ 
እበ ስዩስ መካልቁ እት ገላብቡ 
እግለ ሻብ በጼሕ አስክለ እግሉ 
እትዱሉይ እግሉ ለዐለ ሸረክ 

ወለቱ እግል ልሕለፍ “ትፈደል 
ዒር፡ ስከብ፡፡ እቴ እተ ደሚርከ 
ረይሕ እብ መልከት ሕረም 
ወለቼ፡ እትዬ አዋልድ ሜልካይት 
ግርመት፡ ሉለት አደሚየት” ቤለዩ 
እግል ቀትሉ እት ለአትራቴዕ። 

ለሻብ በጼሕ ለዱሉይ እግሉ ለዐለ 
ሸረክ ወቀደሙ ሐዉ ለበልዐት 
እትዬ ምን ደሚሩ እንዴ ኢትበዴ፡ 
ክልኤ እግሩ እት ልስሕብ ሐልፈ 
እተ። 

ለሻይብ ሕላዩ አተላለ። ግድም 
ሰክበ ገብእ ለቤለ እቱ ወቅት፡ 
እግል ልቅተሉ እት ልዳሌ 
ለሻይበት ብርስት እሲት ሃይበቱ 
ቱ ለዐለት ሰሬራይ እግል ልሕሌ 
አስተብደ። ለሻይብ አብ ደሚሩ 
ግሂ እት እንቱ፡ ወአስክለ ሰሬራይ 
ሕላዩ ለአትቃርጭ እት ልትጸበር፡ 
እግል ኖሱ ገብ እብ ስካብ ቤለ። 
እሊ ወክድ እሊ ላልትሃጌ ሰሬራይ 
እግለ በጼሕ ለበዐለ ሸር ሻይብ 
ሳክብ ክምሰል ህለ፡ አሰአለዩ። ላመ 
ሻብ እንዴ ቀንጸ እግለ ሻይብለ 
ሸር ላቱ ቀትለዩ። 

እብለ ህዬ መርባት ሐው ተፈደ 
ወእግለ እተ ክሉ ከይዱ ደርብ 
ግሲት ለዐለት ነሲበት፡ እት ረአሰ 
ምስዳር እግል ዲመ ነሰአ እተ።  
ላመ ሐዉ እት ጀላብለ ፍዘ ወቤዘ 
ጋብአም ለዐለው እትዬ እት ሐንቴ 
ምልክ ሑሆም አቴት። ሐቆ እለ 
ህዬ ለሳልሰ ሽባን ሐው ምስለ 
እትዬ መንበረት ፈረሕ ወስሩር 
ሓለፈ ምስለ።

 እት ዘመን ሰኒ ቅዱም ቱ 
ልትበሀል። ከልብ እት ጀፈር 
ምድገ እት ስካብ ክቡድ ጋብእ 
እት እንቱ፡ አክል አድሕድ 
እንዴ ትመደደ ወትመቅአ 
ሕንራር እብ ስካብ ቱ ልብል 
ለዐለ። ላመ እተ ጀፈሩ እንዴ 
አክረረ ሳክብ ለዐለ ምድገ ጣንሽ 
እተ ምግበ ድበዕ ለሻፍቅ እብ 
ራሐት ወደፋኣት እግል ልሽዐር 
ዋዲሁ ዐለ።

ከልብ እትሊ ስካቡ እት 
ለሐንርር ሀበይ እብ ገበዩ እት 
ለሐልፍ መጸአዩ። እብ ክእኒ 
ህዬ አርወሐቱ ትሰአለ፡ “እሊ 
እት ክቡድ ስካብ ለሐንርር፡ ለሀለ 
ሔዋን አክል እሊ እብ እጥሚእናን፡ 
ወረዶት ነፍስ፡ ሔዋን ለልትነዐዩ 
አለቡ ወለእግሉ ልትኔዔ ሚ ጅንስ 
ሔዋንቱ?” እት ልብል አርወሐቱ 
ተሰአለ እቡ።
ሀበይ እግል ከልብ ሰበት የአመረዩ 

እብ ዐቢሁ እግል ክሎም ሔዋናት 
ተላከ። እተ ልክያሀ ሀበይ ህዬ 
ምን ክል ጀፈር እተ አካን ለከልብ 
ሰክብ እተ ለዐለ ወሀበይ ልትላኬ 
እተ ለዐለ እተ ትክመመው። 

ሀበይ እግለ ጅምዓም ለዐለው 
ሔዋናት እት ልትሰአል፡ እሰልፍ 
ሰአሉ እት ሐርማዝ ወጀሀዩ። 
“አጫብዕቱ አስክ ከልብ እት 
ለሐብር እበን፡ “እሊ እግሉ 
እንርኤ ሔዋን ሚ ጅንስ ሔዋን 
ቱ? ወሚቱ ምህመቱ? ወእተየ 
ነብር? እትለ ቃበት እውሑል እቼ 
ኢኮን። ሚ መክሉቅ ቱ። ሓይስ 
ሓይሳም ቃበት ሐርመዝ?” እት 
ልብል ተሰአለዩ።

ሐርማዝ እግለ ገዛይፍ እዘኑ 
እት ለአትንጠዋጥል ሰኒ እት 
ሰአላት ሀበይ ሐቆለ ትፈከረ፡ ሰኒ 
ተፋከረዩ፡ ወተፋጠነዩ ወሐር፡ 
ሃድእ እት እንቱ ክምእኒ በልሰ 
እቱ። “ኮንዶእ!? ፍሩግ እግልዬ 
ይሀለ። ክሉ ክሉ የአምሩ ወሳሜዕ 
እቡ የአነ ወርኢሁመ የአምር። 
እብ ከበር ልግበእ ወእብ በሰር” 
ቤለ ከተበሰም እት ወዴ እግለ 
ክሊት ባልሳም ለዐለው ሔዋናት 

አትቃመተ።

አዜመ ሀበይ አስክ አካብ 
ተወለበ “እሊ እግሉ ትርኤ 
ሔዋን ተአምር ገብእ? እት ልብል 
ተሰአለዩ፡፡ አካብ ምን ፊይአት 
ዘራፍ ቱ፡፡ ላኪን ስጋዱ ረዪም 
ኢኮን። አካብመ እግለ ሰርሰዐሮ 
ዕንታቱ እት ባልስ “ሄ…የእ! እሊ 
ሔዋን እሊ ላቱ የአምሩ። ሰኒመ 
ምንዲ ተፋጠንኮሁ መትፈራግ 

አበ እግልዬ። አላሁ ዓልም፡ 
እትለ ቃበት ላተ፡ እትለ ገብአት 
መናሰበት እውሑል እቼ ኢኮን። 
ምን አምሩ ሐሰት ህዬ ውዕል 
ህሌኮ” በልሰ ህቱመ  ከቅብላቶም 
አንጠዋረረ።

ሳልሳይ ዶል ለሰአል ሀበይ እት 
(እም ቅርፈ) ወጀሀዩ። እም ቅርፈ 
ምን ሔዋናት ቤልዐት አቅሕሞ 
ቱ። ገሮቡ እብ ግሽረት (ቀረፍ) 
ለትገልበበ እት ገብእ፡ ግሽረቱ 

ምስል ቀረፍ ዓሰ ተአሻብሁ። 
እብ ከልብ ክምሰል ተአለው፡ 
ሰኒ ክምሰል ተፋጠነዩ፡ ወንሳሉ 
ዋለመ፡ ወቀረፉ (ግሽረቱ) 
ከሽከሸ፡ “የእ! እሊ ሔዋን እሊ 
አዜ ሌጠ ተአመረ” ሐቆለ 
ቤለው ለክሊተ ሔዋናት፡ 
እም ቅረፍ ምን ሐዲስ እንዴ 
ትከማተተ እተ ስካቡ አቅበለ። 
ሕም እንዴ ኢለአፈግር፡ ሀበይ 
ልክያሁ ወሰአሉ እግል ክሎም 
ስካን ቃበት ምንዲመ ለዐሌ፡ 
እብ “አነ አምሩ፡ ወምን እሊ 
ጅንስ ሔዋንቱ” ላልብል 

በሊስ ኢረክበ። ምን ሐዲስ ሀበይ 
ተሐየረ፡ እበ ለእት ክሎም ሰካነ 
ቃበት ወጅሁ ለዐለ በሊስ ለኢረክበ 
ሰኣሉ ገሀ ወአግሀ።

ክልብ ላተ እብ ሀዳአት 
ወእጥሚእናን አስክለ ወክድ 
ለሀይ አመት ስካቡ ቱ ዋዴ ለዐለ። 
ክሎም ሔዋናት ምን በሊስ እት 
ሰኣል ሀበይ ሕዩራም ወክቡድ 

ዲቦም እት እንቶም ወመሐበሮም 
ዕጉል እት እንቱ፡ ምነ ለዓለ 
ዕጨት ለእተ ሐንቴሀ ዕጉላም 
ለዐለው፡ እግል አኬት ሰኔት 
ልትበሀሎ፡ ክርን በሊስ ተሰመዐት። 
ሀበይ ወለምስሉ ለዐለው ሔዋናት 
ለዐል ክምሰል ገንሐው፡ እብ 
ምንቱ ገብእ፡ እሊ ኢኮን ተብዐት 
እም አራዊቶ ለአባር እት እንቱ 
ረአዉ።

እም አራዊቶ ክልኤ ዕንቱ ምን 
ሀበይ እንዴ ኢበልሰን እብ ክምእኒ 
ተሰአለዩ። እም አራዊቶ ሕብሩ 
እት ቃይር፡ እግል በሊስ ምራቁ 
ሐቆለ ወሐጠ ግልቱ በልስ እተ 
ዕጉል ለዐለ መሐበር።

“ሀበይ ሰአላትከ በሊስ ረከብከ 
እግሉ ገብእ?” ትሰአለዩ።
“ኢኮን” በልሰ ሀበይ እንዴ 

አትሐጨረ። 

“በል እግልዬ ስመዕ፡ እሊ ሔዋን 
እሊ እግል ተአምሩ ኢትቀድር፡ 
ወጅንሱመ ኢተአምር፡ እሊ ከልብ 
ቱ። አይወ ከልብ፡ ከልብ ስሜትከ 
ኢኮን ህኩይ አፎ ኢትበልስ? 
ሰካብ እት ፈራዕ። መተቅብላይ 
እዴ ወድ አደሚ” ሐቆለ ቤለዩ 
ምነ ስካቡ ሀረሰዩ እግለ ከልብ። 
“እግል ክለ እሊ ሔዋናት ተነዐየ” 

ከልብ እግል ሚ ሔዋናት ልትንዔ?ከልብ እግል ሚ ሔዋናት ልትንዔ?

ቤለዩ ከአማውር ሀበ አባር እም 
አራዊቶ፡፡ ከልብ ምነ ስካቡ 
ንፉዝ እት እንቱ ቀንጸ ወእግለ 
እት ቃበት ነብሮ ሔዋናት እት 
ልትነዐዮም ነብር ሀለ። 

ምነ ድግናሆም  ሀበይ ሐርማዝ፡ 
ከንዚር ከደን፡ ወጃሙስ ክምሰል 
አቅበለ፡ “ምንቱ ገብእ እሊ ለምነ 
ስካብዬ ሀረሰኒ ገብእ? ወለ እግል 
እቅተሉ ቱ” ቤለ ገጹ እብ ቀደብ 
ተናን ፋግር ምኑ እት እንቱ።
በሀል ከልብ ለሰምዐ ተብዐት 

እም አራዊቶ ክምእኒ ቤለዩ፡ “እተ 

ርሽመተ ዕጨት እት ልትወቀል 
እግልዬ ላተ ኢትረክበኒ። እት 
ዕርጌ እንተ ኢትትወቀል ወእት 
ምድር አነ ይእትሀመል፡፡” ቤለዩ። 

ምን አዪ ፈረዕ ቱ ወምን አዪ 
ጅንስ ለልብል ሰአል ሀበይመ 
ከልብ ምን ሴክነት ቃበት እንዴ 
ኢገብእ፡ ምን ሔዋናት ዐድ 
ምንመ ገብእ፡ እብ ጀሀት ስካን 
ቃባት ላቱ አምናም እቡ ኢኮን 
ልትበሀል። እብለ ህዬ ንዕየ ከልብ 
ወሔዋናት ካትመ እንዴ አለበ 
ተአተላሌ ህሌት አስክ እለ ዮም።



ሳልሕ ገመዐማርዐማርዐማር

44ገጽገጽ1919ይትይት ሰነት ዕልብ 39 ሰነት ዕልብ 39 አርቡዕ 30 ሰብተምበር 2026አርቡዕ 30 ሰብተምበር 2026

ምዴርየት ዐዲ ቀይሕ ሙስተቅበል ለአንጸረ ካድም

ምዴርየት ዐዲ ቀይሕ እብ 
ቅብለት ምስል ምዴርየት 
ሰገነይቲ፡ እብ ምውዳቅ ጸሓይ 
ምስል ምዴርያት ማይዐይኒ 
ወጸሮነ፡ እብ ግብለት ምስል 
ምዴርየት ሰንዐፌ ወእብ ምፍጋር 
ጸሓይ ምስል ምዴርየት ፈሮ 
ትትሓደድ። መትወቃለ ምን 
1700 አስክ 2800 መትር 
በጽሕ። እለ ምዴርየት እለ ምነ 
ለትወቀለየ ዲብ ገብእ ዝያድ 
እብ አሳር ገዲም ለትትአመርተ። 
ቀደም ተውሊደት ነቢእ ዒሰ 
ለዐለ ክልኤ አልፍ ሰኖታት 
ለገብእ ዘመን ምኑ ለልአሰብዴ 
አሳር ገዲም መልክ። ለልትሐርስ 
ምድር ናይ እለ ምዴርየት ሐድ 
6800 በጽሕ እትለ ወክድ እሊ 
ህዬ አስክ 2500 ለገብእ አርድ 
ዲብ መንፈዐት ጀራዲን እንዴ 
ወዕለ መናበረት ዲብ ሐሰኖት 
እትለ ምዴርየት ምነ አካን 
ዐባይ እግል ልጽበጥ ልትከደም 
እቱ ለህላቱ። ሰበት እሊ እለ 
ምዴርየት እለ ናይ እክል አዝረት 
መ ለልትዘራእ ወልአቴ ምነ 
ምዴርየትተ። ዕሙማይ ላኪን 
አርድ ናይ እለ ምዴርየት 
አድብር ወአወድግ ለበዝሐ እቱ 
ክምቱ አሰይድ ሃብታይ ወዴሕ። 

እትለ ሰነት እለ ለትከደመ 
ወልትከደም ለህለ ነሻጣት እበ 
ከስስ፡ ምን ለሐልፈ ሰኖታት 
ልትከደም ለዐለ ክም አተላላይ 
ናዩ ወእትለ ሰነት እለ ለተመ 
ወምን እለ ሰነት እለ ወኪን 
እግል ለአተላሌ ልትከደም እቱ 
ለህለ ነሻጣት ብዙሕቱ። እብ 
ሐትሐቴ ዶል ልትርኤ ህዬ ዎሮ 
ናይ ካርሀበት መወዝዒ መርከዝ 
እንዴ ትበነ ክድመት እግል 
ለሀብ እምቡት ለህላቱ። እሊ 
መርከዝ ካህረበት እግል አርባዕ 
ምዴርያት ክድመት ለለሃይብቱ። 
ምዴርየት ዐዲ ቀይሕ፡ ሰንዐፌ፡ 
ማይዐይኒ ወጸሮነ ምን አግደ ከጥ 

አሰይድ ሃብታይ ተስፋዝጊ 

ሙሰውር፦ ክብሮም ጸሃዬ

እተ ለሐልፈ ወረሕ ኦጎስት ዲብ አቅሊም ግብለት ምዴርየት ዐዲ 
ቀይሕ እንዴ ተሐረክነ እተለ ሰነት እለ ለገብአ ወገብእ ለህለ ነሻጣት 
እግል ንሰጅል ምስል ሙዲር ምዴርየት አሰይድ ሃብታይ ተስፋዝጊ 
ሃድጋም ዐልነ፡ ከለ መቃበለት ረያም ሰበት ዐለት እት ክልኤ እንዴ ከፈልነ 
እግል ዮም 1ይ ክፋል እግል ንቀድም እግልኩምቱ ቅራኣት በኪተት።

ናይ ሕርጊጎ በጼዕ ጣቀት እንዴ 
ትከበተ ለወዝዕቱ። እትለ ሰነት 
እለ ህዬ እንዴ ተመ ክድመት 
እግል ለሀብ እስብዱይ ህለ። 
ከድም እሊ መርከዝ ካህረበት 
ሸዐብ ምዴርየት ዐዲ ቀይሕ 
ወሰንዐፌ እት ዐዲ ቀይሕ 
ለዐለት ጅኔኔተር እበ ክድመት 
ረክብ ዐለ ምናተ ካፍየት ሰበት 
ኢዐለት ወብዙሕ ዶል ዐጠል 
ሳድፍ ሰበት ዐለ እትሊ ወክድ 
እሊ እህትማም ሕኩመት እንዴ 
ተህየበዩ ካጥ ምን ዐዲ ቀይሕ እንዴ 
ትመደደ ዲብለ ምዴርያት ለገይስ 
ወዲብ ዐዶታት ናይ ምዴርየት 
ዐዲ ቀይሕ መ ክም ሕረት ወዐዲ 
ለጂ ለመስለ ዐዶታት ምን እሊ 
መርከዝ ካህረበት ዐዲ ቀይሕ 
እግል ለአስተፌደ ቃድራት 
ህለየ። እብ ዐቢሁ ህዬ መዲነት 
ዐዲ ቀይሕ መ እብ ምውዳቅ 
ወምፍጋር ጸሓይ ለህለ ሰከን 
ክድመት እግል ልርከብ ቃድር 
ለኢዐለ እትሊ ወክድ እሊ ላኪን 
ካፊ ክድመት ካህረበት ረክበ 
ከህለ። እምበል መዲነት ህዬ 17 
ዐዶታት እግል ልርከበ ቃድራት 
ህለየ፡ ዲበ መጽእ ወክድ ህዬ 
አስክ 7 ለገብአ ዐዶታት ክድመት 

ካህረበት እግል ልርከበ ልትከደም 
ህለ። ላመ ተርፈየ ሳእየት እግል 
ልውደየ ወእግል ልርከበ እግል 
ልትከደም እቱ ቱ።
ብዕድ ዲብ ቀር መዐር ነዲፍ 

ማይ ሲቶ እግል ልትወጀድ፡ 
ዎሮ ከዛን 5 መትር መትወቃል 
ወ15 መትር ዕርድ ላቡ እንዴ 
ተመ ምኑ ማይ እግል ወዝዖት 
ዐነድር እንዴ ትመደደ መወዝዒ 

ኑቃጥ እግል ልግባእ መዳሊት 
ገብእ ህለ።  ዲብ እዳረት ዐዲ 
ለጂመ ለህለየ ሐመስ ዐዶታት 
ክም እሊ በክት እሊ እግል 
ልርከበ ልትከደም ህለ። ዲብ 
ባካት መእለውያመ ምን ምድር 
ባቡር ለትትበሀል ገበይ ሰንዐፌ 
10 ኪሎ መትር አስክ ለ ዐድ 
ዐነድር አቲ ህለ፡ አዜ ባስከት ናይ 
ማይ መከበቲ ከድሞ ህለው። እሊ 
እብ ዐቢሁ ዲብ አውጀዶት ማይ 
ሲቶ ነዲፍ እግል አድመኖት 
ገብእ ለህለ ካድምቱ። ምስል 
እሊ ዲብ በዋይ ለልትበሀል ባካት 
ዐሸረ እዳረት ዐደዋሒ ዐዲ ለጂ 
አስክ 300 መትር ሪም ላቡ 
ከዛን እንዴ ትሸቀ ምኑ ሸዐብ 
ምትነፍዓይ እግል ልግባእ በዲር 
ጽርግየ ለኢዐለት እሉ እትሊ 
ወክድ እሊ ሐድ 2 ኪሎ መትር 
ለገብእ ጽርግየ ሰበት ትሸቄት 
አስክ 200 ለገብእ ብያጆ እበን 
ዲቡ ክም ልትሐደር ጋብእ ህለ። 

እትሊ መጽእ ወክድ ህዬ ናይ 
ሸምሸም ወብዕድ ክም ልትሐደር 
እንዴ ገብአ ለሽቅል እግል 
ለአሰብዴ መዳሊት ገብእ ህለ። 
እሊ ከዛን እሊ ተመ ምን ገብእ 
ህዬ አስክ ሃዘሞ ለገይስ ርሒብ 
ጋድሞታት ናይ አግመሎትመ 
በክት ዐቢ እግል ለሃሌ ክምቱ 
አሰይድ ሃብታይ ወደሕ።

እሊ ክሉ በራምጅ እግል 

ልሰርገል መሻረከት ሸዐብ ዐባይተ 
ለህሌት። ዲብ ደርዐ ከጥ ማይ 
ዲበ ዐድ እግል ልእቴ ካድም 
ጋብእ ህለ። እምበል እሊ ጭብ 
መዳርስ እግል አርሀዮት 4 ፈስል 
ለልትከበት አፍሱል ባንያም 
ህለው። አስክ ዲብ ካልኣይ 
ደረጀት ለትትወቀል እቡ ህዬ 
ክም ስታት ጸብጣሙ ህለው። 
ዲብ መዲነት እንዴ ኢተርፈመ 
መአንብታይት መድረሰት ዐዲ 
ቀይሕ ትትበሀል ለህሌት 5 
አፍሱል ተውሳክ እንዴ በነው 
እተ ዮም ዓመት እግል ለአድርሶ 
እተ ቀድረው። ሰበት እሊ 
ለመሻረከት ዐባይተ ለህሌት። እብ 
ዕን ተዕሊም ልትርኤ ዲብ ህለ 
ሕኩመት እንዴ ረከዘት ትሸቄ 
እቱ ለህሌት ወለ ተዕወተት እቱ 
ናይ ረውዳት መዳርስቱ። እሊ 
በቃዐት ተዕሊም እግል ትአክድ 
ገብአከ ምንገብእ እብ ረውደት 
እግል ተአሰብዴ ህሌት እግልከ 

ምነ ልብል ፍክር ለትበገሰ፡ ዎሮ 
ደረሳይ ምነ ተሐተት ደረጀት 
በህለት ረውደት እግል ልምጻእ 
ሰበት ህሌት እግሉ እትለ ሰነት 
እለ 52 ረውደት ክም ልትበነየ 
እንዴ ገብአ አስክ 2800 ደረሳይ 
እግል ልትከበተ ወምነን ዲብ 
መአንብታይት ደረጀት ክም 
ለሐልፎ ጋብእ ህለ። ምን አዜ 
ወሐርመ 18 ለገብአ ረውዳት 

እግል ክስተት በርናምጅ ጽቡጥ 
ህለ። ክስተት መድረሰት ሌጠ 
እንዴ ኢገብእ እግለ እማት 
ለአጀኒት ለአደርሰ ዲብ ክል 
ዐዶታት ለህለየ እሊ በክት እሊ 
እብ ርክበተን ክም ዐቢ በክት 
ልትነሳእ። ለሰበብ እት እንክር 
ምፍጋር ጸሓይ ለህለ ሐስያት 
ብዙሕ በክት ራክብ ሰበት ኢዐለ 
ምስል ሪም ወኢጠፋሐት ምድር፡ 
ለዲቡ ለህለው ኣግሩዝ ህዬ እሊ 
በክት እሊ ረክቦ ዲብ ህለው እት 
ሙስተቅበል ፈዳብ ሙዋጥን ዲብ 
ኣፍረዮት ለህሌት ዓባይ ሩእየት 
ለልአነጽርቱ እት ልብል አሰይድ 
ሃብታይ ወደሕ። 

እሊ ዲብ ምፍጋር ጸሓይ ለህለ 
ሐስያት ለነብር ሸዐብ በዲር 
መናበረትቱ ምስል ንዋይ ለትጻበጥ 
ዐለት፡ እትሊ ወክድ እሊ ላኪን 
ምስል ሕዲነ ወኢሃለዮት ዝላም 
እንዴ ርኤከ መሻክል ለሓልፍ 
ህለ። ሕኩመት ላኪን እህትማም 
እንዴ ሀበቱ ናይ ሐሙስ ሰነት 
መሽሮዕ ጽቡጥ እግሉ ህሌት። 
እትለ ሰነት እለ ህዬ ዲብ ሰለስ 
ኑቃጥ ሐድ 1400 ለገብእ ሸዐብ 
ዲብ ሽቅል እብ ነብረ ክም ሻርክ 
ገብአ ዝያድ 200 ለገብእ አሽረዐት 
ወአክረት ትሸቄ ወአስክ 10 
ሚልዮን ነቅፈ ለገብእ ድፍዕየት 
ህዬ ፈግረት እግሉ። እምበል እሊ 
ዲብ ሙስተቅበል እብ ንዋይ 
ልግባእ ወቀፎታት ንህብ ሰዳይት 
እትገብእ እግሉ መናበረቱ እግል 
ሐሰኖት ክም በርናምጅ እንዴ 
ትጸበጠ ልትከደም እቱ ህለ። እሊ 
እብ ትሉሉይ አስክ 2030 ለገይስ 
መሽሮዕቱ።

ዲብ መዲነት ዐዲቀይሕ ለነብር 
ሸዐብመ ዲብ መናበረቱ ለሰድዩ 
እብ ወዛረት ድፋዕ ናይ ክያጥ 
አካን እንዴ ዳሌት ዲበ ለሻርከ 
አስክ 80 አዋልድ አንሳት መደት 
ሰለስ ወሬሕ ለገብእ ተእሂል እንዴ 
ነስአየ ዲበ ሽቅል ክም ልትፈረረ 
ጋብአት ህለየ። ኩለን ምን 45 
ሰነት ወተሓት ለዓማረን እት ገብአ 
እማት አጀኒተን። ሰበት እሊ እግል 
ረሓን ወአጀኒተን መናበረተን 
እግል ለሐስነ ለሰድየን ሰበትቱ 
ዎሮ በክት ሽቅል እለ ምዴርየት 
ምነ ራክበቱ ለህሌትቱ።

እኩይ ጼነ አፍ Halitosisእብ ሰበብ መሻክል ዓፍየት እብ 
አተንፈሶት ምን አፉነ ለፈግር 
ጼነ እኩይ እብ ገበይ ዕልምየት 
‘ሃሊቶሲስ’  ልትበሀል። ለእኩይ 
ጼነ ምን አፉነ አው አይናብነ 
ለልትበገስ እግል ልግባእ ቀድር። 
ምን ከርሸት እግል ልምጻእ 
ለቀድር ጼነ እኩይ አፍመ ህለ። 
ለምን አፍ አው ምን አይናብ 
እግል ልምጻእ ለቀድር ጼነ 
እኩይ እብ ሰበብ ኢሀለዮት 
መራዐየት  አይናብ ለተለ እግል 
ልግባእ ቀድር።
ገሌ ጅንስ  ለእንነስኡ ነበሪት 
አው ዓፍየት ለይአለቡ ጅንስ 
ሙነት መተባዕ እብ `ሃሊቶሲስ` 
ክም ንትዐዘብ ወዴ። 

`ሃሊቶሲስ` ናይ ዶሉ አው 
ዳይም እግል ልግባእ ቀድር። 
እብ አሳስ ለገብአ ሕፍዝ ዝያድ 
50 ምእታይት ምን ሸባብ እብሊ 
መሻክል እሊ ልትዐዘቦ።
አሻይር `ሃሊቶሲስ`
እብ ሃሊቶሲስ ትሽዕር ገብአከ 
ምንገብእ እሊ ለተሌ አሻይር 
እግል ትርኤ ጠቢዒ ገብእ፦
	 ነሻፈት አፍ
	 ጸሌዕ አው ሕባጤ ዐሳር
	 ወጃዕ አይናብ
	 ጥል አንፍ ወብዕድ

አስባብ `አስባብ `
ዋጅበት ነዳፈት  ወመራዐየት 

አይናብ ዶል ኢለሀሌ
ዲብ አፉነ ለሀለ ባክቴርየ 
ለዲብ አይናብነ እንዴ ትሳቀቀት 
ለተርፍ ነብረ ለአታክም፡ እትለ 
ሓለት እለ ለተክመ ነብረ ምስል 
ወቅት እንዴ መሽመሸ ምስለ 
ባክቴርየ እንዴ ተሐበረ እኩይ 
ጼነ አፍ  ወዴ። እብ ትሉሉይ 
ወእብ ፍንቱይ ህዬ ነብረ ክም 
በልዐነ አፉነ ወአይናብነ እብ 
ማይ  አንደፎት፡ ለተረርፍ ነብረ 
እንዴ ኢመሽምሽ ምን አፍ 
ወአይናብ ክም ፈግር ሰበት ወዴ 
ምን እኩይ ጼነ አፍ እንድሕን።
ማጽ መትነፋዕ እት እይናብነ 
ለተርፍ ክም ልትነወክ ወዴ፡ 
ዕሽዕሽነ ወከራብ አይናብ ወብዕድ 
መሻክል ዓፍየት አይናብ ሰበት 
ከልቅ አግደ ሰበብ ጼነ አፍ እንዴ 
ገብአ ልትሸራሕ። መሽመሾት 
አይናብ አግደ ሰበብ መትፋራይ 
ባክቴርየ አፍ ክምቱመ እግል 
ንትሀመል አለብነ።
እብ ሕክምነ ለገብእ አይናብ 
ዓጅ አው ወርቅ እግል ኖሱ 
ክል-ምሴት ነዳፈት ዋጅበት 
ኢገብአት እግሉ ምን ገብእ 
ዲመ ጼነ እኩይ ወዴ
ጼነ-ትሩድ ለቡ ነብረ 
መትመዋን
በሰል፡ ቱም አው እግሉ 
ለመስል ጼነ ትሩድ ለቡ ነብረ 
መትመዋን፡ ዲብ ከርሸት እንዴ 
አተ ዶል ለሐቅቅ እግለ ሽብሕ 
አው ጼነ ለቡ ፌሻይ እንዴ 
ጨመዩ ለአተርፉ ወምስል 

ደም ክም ልትሓበር ወድዩ። 
ለዲብ ደም ለትሐበረ ጼነ አስክ 
ሸምበአት ክም ትነድአ እብ 
ገበይ አተንፈሶት ገጽ-በረ ሰበት 
ፈግር ጼነ-እኩይ ከልቅ።
እሊ እብሎም ነበሪት እሎም 
ለልትከለቅ ጼነ ዲብ ትንፋስ 
አስክ 72 ሳዐት እግል ልጽናሕ 
ቀድር።
ጼነ ትሩድ ለቡ ክም ቡን 
ለመስል ፌሻይመ ጼነ አፍ 
ከልቅ።

አትነኖትአትነኖት
ስጃረት ለለአተንን ወወለፍ 
ለለአጸብጦ አሽያእ ለልትነፋዕ 
ዎሮት ምንለ እብ አውለውየት 
ለልትሸራሕ ሰበብ ናይ እኩይ 
ጼነ አፍ `ሃሊቶሲስ` ቱ። እሎም 
አጅናስ ቀመም እብ ብዝሔ 
ዶል እንነስኦም ነሻፈት አፍ  
ሰበት ከልቆ ለጼነ አፍ ዝያድ 
ክም ልትኬለም ወዱ።

ነሻፈት አፍነሻፈት አፍ
ገሮብነ ካፊ ጠፋፌእ እግል 
ለአትዳሌ ኢቀድረ ምን ገብእ 
ነሻፈት አፍ እግል ልትርኤ 
ጠቢዒቱ። ጠፋፌእ አፉነ እንዴ 
አጥለለ ዲብ አፉነ ለልትከለቅ 
እኩይ ጼነ እግል ልንቀስ ዶር 
ዐቢ ቡ።
መሻክል ዲብ ጠፋፍእ 
ለለአፈግር ቅደድ ህለ ዲብነ 
ምን ገብእ ነሻፈት አፍ እግል 
ልትርኤ ዲብነ ጠቢዒቱ። 
አፉነ እንዴ ፈተሐነ ሰኪብ 
ክምሰልሁመ ጨቅጥ ደም 
ወመሻክል ሽን እንዴ ትበሀለ 
ለልትነሳእ አድውድየት እግል 
ኖሱ ሰበብ ነሻፈት አፍ እንዴ 
ገብአ ልትሸራሕ።

ዐከር አይናብ  ዐከር አይናብ  
ዐከር አይናብ አው ሕማም 
ዐሳር፡ አጊድ እግል ልትዳዌ 
ክም ለኢቀድር ወምስል ወቅት 
እብ ቀላል  እግል ልትነወክ 
ለኢቀድር  እኩይ ጼነ አፍ 
ከልቅ።
ዐከር አይናብ እብ ማጽ ልግባእ 
ወፍርሸት እብ ቀሊሉ እግል 
ልትነወክ ለኢቀድርቱ። እግል 
ነወኮቱ ለእንወድዩ ጅህድ-
ትሩድ እግል ኖሱ  ዲብ ዐሳርነ 
መደረት እግል ለአጅሬ እትነ 
ቀድር። እትሊ ለእንወድዩ 

ጅሁዳት ነዳፈት፡ ፍንጌ ዐሳር 
ወአይናብ ለልትከለቅ ምክሳት 
ዝያድ ባክቴርየ ሰበት ጀምዕ 
ለትኬለመ ጼነ አፍ ከልቅ ዲብነ።

ዐከር ጼነ እት ዓፍየት ዐከር ጼነ እት ዓፍየት 
ለከልቁ መሻክልለከልቁ መሻክል

ገሌ አንፋር ዲብ ነዳፈት 
አይናብ ሕስር ሰበት ኢወዱ 
አውመ እንዴ ለአምሮ ሀመሌ 
ሰበት ለአርኡ  ሕማም አይናብ 
ወዐሳር ጀሬ ዲቦም። ነብረ 
ሐቆ ነስአነ ምን ተረርፍ ነብረ 

ዲብ አይናብነ እግል ልትረፍ 
ጠቢዒቱ። እሊ ተረርፍ ነብረ እብ 
ሸፋግ አይናብነ እንዴ ፈረሽናሁ 
ወእንዴ መጭመጭናሁ 
ኢነወክናሁ ምን ገብእ፡ ምስል 
ወቅት ዐከር ሰብብ ዲብነ። እሊ 
ዐከር እብ ባክቴርየ ወጠፋፍእ 
ወደረር ለቡ መዋድ ለትከወነ 
ሰበት ቱ፡ ሰኒ ዴራይ ወአግደ 
ሰበብ ዐከር አይናብ ገብእ።
ለምን ትረፍ ነብረ ዲብ 
አይናብነ እንዴ ትለወሸ ለተርፍ 
ሐጃት ምስል ወቅት ትሩድ 
ገብእ፡ እት ፍንጌ አየናብ ወዓሳር 
እንዴ ትለወሸ ህዬ ሕብር ቤጪ 
ለቡ ዐከር ከልቅ። እሊ እብ ህግየ 
እንግሊዚ calculas ልትበሀል። 
ነቃስ ነዳፈት አፍ ህዬ ለአሽር።
ዲብ አይናብነ መራዐየት 
ወጂበት ወዴናመ ምን ገብእ 
ባክቴርየ ዲብ አፉነ እግል ለሀሌ 
ላዝምቱ። እሊ ባክቴርየ ምስል 
ፕሮቲን ወተረርፍ ናይ ነበሪት 
እንዴ ተሐበረ ዲብ አይናብነ 
ለልትለጣእ ረቂቅ መገልበብ፡ 
አጊድ እብ ማጽ ኢአንደፍናሁ 
ምን ገብእ አስክ ዐሳርነ ዲብ 
ልትገልበብ ወእትረአስ-ረአስ 

እት ገብእ ሰበት ገይስ ዲብ 
`ኢናመል` ናይ አይናብ ደማር 
ክቡድ ለአተሌ፡ አስራር ዐሳር 
እግል ልደምር ክም ቀድርመ 
ልትአመር።
ዐከር አይናብ ምንለዐል ወእብ 
ተሐት ዐሳር እግል ልትርኤ 
ቀድር።
መደረት ዐከር አይናብ እት 
ዓሳር 
አይናብነ ዐከር ወደ ምንገብእ 
እግል ተአንድፉ ሰኒ ክቡድ 
ገብእ። ራትዐት ነዳፈት አይናብ 
እግል ትዕቀብ ሰበት ኢቀደርከ 
ለአይናብ እግል ለዐሽዕሽ ቀድር። 
ምን ለዐል ለልትከለቅ ዐከር 
አይናብ ሰኒ ዴራይቱ። ሰበቡ 
ህዬ እት ጅዋሁ ለህለ ባክቴርየ 
እግል ዐሳር እብ ገበይ ቀላል 
ዲብ ለሐክሕኩ ደምሩ። ምስል 
ወቅት ህዬ ዲብ ክቡድ ሕማም 
ዐሳር ለአበጽሐነ። እንትሃብ ዐሳር 
ዎሮት ምን ዐከር  ሕማምቱ። 
አጊድ ኢሳሬናሁ ምንገብእ  
ከህላት ሕማም ገሮብነ እግል 
ልድዐፍ ዲብለ ለቀድር ዲቡ 
ለትኬለመ መሻክል ዓፍየት 

ዲቡ እግል ንትካሬ 
ንትቀሰብ።
 ረክስ ዲብ አንፍ
 ሕማም 
ብሮንካይት
 ክምሰልሁመ 
ረክስ ዲብ ለዓል አ 
ውተሓት ስርዐት 
ትንፋስ ህለ ዲብነ 
ምን ገብእ ትንፋስነ 
ጼነ እኩይ እግል 
ለሀሌ እግሉ ቀድር።
 መእረር ልወዝ 
እግል ኖሱ እኩይ 
ጼነ አፍ ከልቅ።

እኩይ ጼነ አፍ ለከልቆ 
መሻክል ዓፍየት ርኤነ ምንገብእ 
ህየ፦
 ሕማም አው ፈሸል ክል-
ክልኦት
 ሕማም አው ፈሸል ከብደት
 ሕማም ስከሪ
 ኢረኪብ ካፊ ስካብ
 መሻክል ሐቂቅ ነብረ አው 
መትነፍሖት ከብድ ወብዕድ
መሕለኪት ሃሊስቶሲስ
`ሃሊስቶሲስ` ምስል አዳም 
ለብነ መትቃራብ መሻክል ሰበት 

ከልቅ ዲብ መትረባሽ ለአቴነ፡ 
እትለ ሓለት እለ ምስል አንፋር 
ዶል ትትሃጌ ለእኩይ ጼነ 
እግል ትክራዕ እብ እዴከ አፉከ 
ገልበቦት አው ማስክ መትነፋዕ 
ለመስል አግቡይ እግል ትትነፋዕ 
ትትቀሰብ።
`ሃሊቶሲስ` ለቡ ነፈር ለከልቁ 
ዲቡ መሕለኪት እግል ልነውክ 
እብ ሸፋግ ምስል ሐኪም 
አንያብ እግል ልትጋሜ ክም 
ወጅቡ ዑለማእ ነስሖ።

ዳፍዖትዳፍዖት
ምን ሃሊስቶሲስ እግል ነአባሬ  
እሊ ለተሌ ምን እንወዴ ኔፍዓይ 
ቱ።
 አፉነ አስክ 2 ደቂቀት 
ዲብ አምዕል ክልኤ-መረት እብ 
ማጽ አው ፉርሸት እቡ እግል 
ነአንድፉ ወጅብ። እትሊ ወክድ 
እሊ፡ ኩሉ አጥራፍ አይናብነ 
እብ እንክር ጅወቱመ እንዴ 
ኢተርፍ እንመይጹ ክም ህሌነ 
ንትአከድ።
 ዲብ ሐጺብ አይናብነ 
ለልትነፋዕ እቡ ጅንስ ሳቡን 
(ማዕጁን) አምር ካፊ እግል ለሀሌ 
እግልነ ወጅብ። ለሳቡን አይናብ 
በህለት መዕጁን ፍሎራይድ ለቡ 
ዶል ገብእ ልትሐሬ። ሰበቡ 
አጥራፍ አይናብ መደረት እግል 
ኢልጅሬ ዲቡ ዳፌዕ እግልነ።
 ነብረ ዶል እንነስእ አፉነ እብ 
ማይ እግል ንመጭምጩ ሰኒ 
ምህም ሰበት ቱ ምን መስመሶት 
አፉነ ኢንትሀመል።
 ዲብለ እንነስኡ ነብረ ሕስር 
ውቁል እግል ለሀሌ እግልነ 
ወጅብ። ባክቴርየ ዲብ አይናብነ 
ዲብ ስከር ለበዝሐ ዲቡ ነበሪት 
ዝያደ ፈሩ። እሎም ጅንስ 
ነበሪት ዶል ረክቦ ህዬ ደረር 
ለለአጀሬ አሲድ እብ ቅያስ-
ውቁል ለአፈግሮ። ሰበት እሊ፡ 
እብለ ትትቀደረናተ ለእንነስኡ 
ስከር ለበዝሐ ዲቡ ነበሪት እግል 
ንአንቅስ ወጅብ።
 ሰጃይር ለነአተንን ገብአነ ምን 
ገብእ - አትነኖት እግል ንእዘም 
ምኑ ወጅብ። ስጃረት ለልአተኖ 
አንፋር እብ `ሃሊስቶሲስ` 
ክምሰልሁመ  ዐሽዐሾት አይናብ 
እብ ገበይ ቀላል ልትደምዖ።

       ዔማት፡ health line       ዔማት፡ health line

እብ ውዛረት 
ተዕሊም እት ክል-ክልኤ 

ሳምን ለትዳሌ

  

ርርክክንን  ርርያያደደትት  ሐሐንንገገልል 

Find words and circle 

c S s l f r e h finish 
a C h o o a t o rabbit 
m I o t b b x a draw 
e N p t d b a d shop 
l B b l a i j r garden 
g O u t h t s a camel 
s Y l z v c r W 
g A r d e n n T 
r B f i n i s H 

 

ርክን ርያደት ሐንገል

ዕንጃረዕንጃረዕንጃረዕንጃረ
ከልሹም መሐመድ

ለሐቴ ወለኣላፍ ክሎም ው’ላደእት ተፋሲል እንዴ ኢነአቴ፡ 
“አወል ሰልፍ ክልነ አሰናይ 
ዲብ እለ አብጸሔነ መደርሲን፡ 
መረብዪን፡ ሐካይም፡ ደረሰ 
ወክሎም ለአጀኒትነ እት ደረጀት 
እግል ልብጽሑ ለከድመው” 
ትቤ። ሐቆሁ እበ ደግመተ እነ። 
ሙናድለት ወመዐልመት አለም 
እት ሰነት 1978 ምን ሶዳን እግል 
ትናድል እት ጀብሀት ሸዕብየት 
ተሕሪር ኤረትርየ ፈግረት። እት 
ብሌቃት ሰማን ወሬሕ ተድሪብ 
ዐስከሪ ወዕልም ስያሲ ሐቆለ 
ነስአት ምስል ብዝሓት ጸረ እት 
መድረሰት ሰውረት መረብየት 
ደረሰ እግል ትግበእ ትየመመት። 
እሊ ይማም እሊ ላኪን ኢፈቴቱ፡ 
ምን ዐንደል መ’ረ እተ። ህተ፡ እት 
ለአፍገረየ ጀራይም እስትዕማር 
እት ንእሸ እብ ዕንተ ሰበት 
ረኤት ኢትረሰዐቱ፡  እት ገጽ-ገጸ 
ልትጋየስ እለ ዐለ።  ጽዋረ እንዴ 
ረፍዐት እት ጀብሃት ቅታል እት 
አባይ ሀሩረ እግል ተአብርድ 
ወመርባትለ ሸዐብ ለእት ነድድ 
ረኤቱ እግል ተአቅስን ምን ክሉ 
ቀልበ ተሐዜ ዐለት። መርባትለ 
እት ሰነት 1975 ዲብ አቅርደት 
ምዕል ለፈነ ሰንበት ጸላም፡ ውላድ 
መሶሀ - ደረሰ ስነነ፡ አግዋረ 
አንሶም ወተብዐቶም እብ ዴሽ 
አቶብየ ልትረሸሾ ወእብ እሳት 
ልትቃመዶ ለረኤቶም እግል 
ተአቅስን። እት ጀብሀት ሸዕብየት 
ላኪን አቅሳን ለመርባቶም 
እበ ህተ ሐስበተ ሌጠ ክም 
ለኢትገብእ ጸንሐተ። ረበዮት 
ወዓባይ አጀኒት ሰውረትመ 
ጅንስ ምነ መርባት ለትቀስን እቡ 
ንዳል ጋብእ ጸንሐየ። 

እግል አለም ላቱ ዕበያት 
ወተርብየት አጀኒት ክምለ 
ሽቅል ወዳይት እንዴ ገብአ 
ትረአየ። “እግል ልናድል ለፈግረ 
አጀኒት ዓቤ ልትበሀል ጸርነ! 
እላመ ሀሌት!” እንዴ ትቤ 
ትፈከረት ወምን ነፍሰ መሽገት። 
ለትከበተወ መስኡሊን ላኪን 
ንዳል እት ጀብሃት ቅታል ሌጠ 
ክም ኢኮን፡ ለናድሎ አጀኒት 
ባቅዓም ዓበዮትመ ለዐበ ንዳል 

መዐልመት አለም ክፍሌ

መዐልመት አለም ክፍሌ ዮም እት ውዛረት ተዕሊም አቅሊም ምግብ ሙሽርፈት (ሱፐርቫይዘር) ዕልም ናይ 
ምስክነ ዐቦት ወተጠውር ዐቅል ለብእቶም አጀኒት ተ። ሐያተ ምስል ደሪስ፡ አድረሶት ወረበዮት ምን ትጻበጥ 
ገድም ሰር ዘበን (50 ሰነት) እድውርት ሀሌት። እግል መዐልመት ኣለም እትለ ዲብ ዮም 20 ሰብተምበር እት 
አስመረ ፓላስ ለገብአት ሓፍለት ካቲመ ዝክረት 50 ሰነት መትአሳስ መድረሰት ሰውረት ቱ ለረከብናሀ። እትሊ 
መጃል ደሪስ ወአድረሶት እብ ከአፎ መጽአት ሀዬ እግል ተሓኬ እነ ትሰአልናሀ ወሓኬት እነ። ለህጅክነ ክእነ 
ትመስል ፦

ክምቱ ወቅታልመ ክል ዎሮ እብ 
ምዕሉ እግል ልእተዩ ክምቱ እንዴ 
ለአፍሁመን ለመዝ እብ ዋጅብ 
እግል ለአውቅየ እቱ ወጀሀወም 
ወአተቅነኦአወን።

ወክድ ለኣለም መጽአታተ 
እያም እንስሓብ ስትራቴጂ ሰበት 
ዐለ፡ መድረሰት ሰውረት እት 
ምግዓዝ ወቴለል ስዱድ ጸንሐተ። 
ምነ መስከበ ለነብረ በዐት ቢጫይ 
(ዜሮ) እንዴ ገዐዘት እት ቀብር 
ወአት ተሓበረቶም። ለህተ 
ትየመመት እተ መጅሙዐተ 
ምንተሐት 9 ሰነት አጀኒት 
ለትረፌዕ ሰበት ዐለት፡ አጀኒተ 
ወኣላተ እብ መካይን ልግዕዝ 
ምንመ ዐለ፡ ለምኖም ለዐቡ ላተ፡ 
ሰቡራቶም፡ አክትበቶም፡ ሴፋሆም 
ወልባሶም ህቶም ወመረብያቶም 
እንዴ ረፍዐው እብ እገሮም 
ልግዕዞ ዐለው። እተ ዲበ ዓረፈው 

ሀዬ መረብያቶም መቀሊሀን እንዴ 
ተከየ ለአንግረ እሎም፡ ምድር 
ጸቤሕ እቶም ወጥያራት ሐርብ 
ለዐሬ እቦም መስለ ምንገብእ 
ሀዬ እከለት እንዴ አብሸለየ 
ለአውካሆም። 

ምን ቀብር ወአት አስክ 
አራግ ሐቆሁ ሐወልዕ፡ ዐየት . 
. . ዶል ከሕምግሌለ ዎሮ ዲብ 
ባድሎ ወእት  ልነክሶ ዲብ 
ደንጎበ ጀልሀንቲ (ጭልሕንቴ) 
ክም አቴት፡ መድረሰት 
ሰውረት  ምን ምግዓዝ  
ሐድረት ወንቡር ወራታት 
ደሪስ ወአድረሶት አንበተት። 
ላኪን ጭልሕንቴመ ምድር 
ራሐት የዐለ። እሳት ቱ፡ ሐፋነቱ  
ምን 50 ዲግሪ ሴንትግሬድ 
ተሐልፍ። ምን ክሉ እግል 
ምረብያት እሳት ለዐል ወተሐት 
ገብአ እተን። እሳት ለዐል  ጸሓይ 
ተ፡ ጠለት ወዝላም ለኢትካሬ 
እቱ ወለኢበርድ ምድር።  እሳት 
ተሐት ሀዬ ነብረ አጀኒት እግል 
ተአዳሌ ለልትአገድ መቀሊ 
ወአግዱር ለገስዑ ሃብ። አደሐ 
እሳት እግል ትቅረብ ለልትቀደር 

ኢኮን፡ ክሉ ሽቅል እብ ላሊቱ። 
ላሊመ ክሉ ልባስከ እንዴ ሐረጥከ 
ልባስ ጅዋኒ ሌጠ እንዴ ለበስካቱ፡ 
ለለአንግረ ወጽቤሕ ለወድየ ሕበር 
ለአለበን አንሳት ሰበት ዐለየ ልባስ 

ለዐለን እግል ልልከፈ ለተአስፍ 
የዐለት እለን። እተ እሳት ለሀ 
ሐቴ ወለት ክልኦት መቅሎ 
ትጸብጥ፡ ፍንጌ ክልኦት ለመቅሎ 
እንዴ ትገሴት ለሀ ትጀልለ ወለሀ 
ትበልሰ። ምነ አንገሮት ለከብድ 
ሀዬ በሊስ ላፈ(ተልሑፍ) እተ 
እሉ ረጭቀየ ዐጂን ቱ። ለሐሪጭ 
አክ-አክል በርሚል ለገብእ ምን 
ጣውላት ለትሸቀ ባስካት ዲቡ 
እብ እዴ ልትረጨቅ፡ አርበዕ - 
ሐምስ ወለት ኩንታል - ኩንታል 
ወሰር ረጭቀ፡ ለእክል ወድዐከር 
ምንገብአ እግል ልፍገር እለን 
ላፈ ወድየ ዲቡ፡ ለእት ቅራጭ 
በርሚል ለትበሸለ ላፈ እተ 
ባስከት ዐጂን  እንዴ በለስከ 
ሓበሮቱ ወኮሰሰቱ ምን ርጭቀቱ 
ከብድ። ለሐን መስኡልየት 
አለም ወመልሂተ ለዐለው 
አጀኒት  ውላድ 5-9 ሰነት 
ሰበት ገብአው እግል ልስደወን 
ኢቀድሮ። ‘ሚ ሒለቱ ብነ’ እንዴ 
ትቤ መትገሳይ ላኪን ኢሀለ፡ እብ 
ምርወት ወበሰር እንዴ ትሳደየ 
በልሳሁ ወደረሳሀን ለአውከ። 
ጀላለ አጀኒት ላጼሕ ክልኤ እሳት 
እብ ሰዳይት፡ ረሕመት ወፈተ 
ዐድ-ሕድ ከሀለያሀ። መረብያት፡ 
መደርሲን፡ ሐካይም፡ ደረሰ 
አበው አጀኒት ላቶም ሙናድሊን 
ክም ሐቴ ዓይለት እብ መቅሬሕ 
ወፈተ እት ሕድ ምን ሰነው 
ወሐቅፈው እግለ ቴለል ስዱድ 
ብግረዉ።

ሐካይምናመ ርሒማት ወክሂላት 
ዐለየ ትብል ሙናድለት ኣለም። 
ለመረብያት ጅነ አክለ ሐመ 
እተን፡ ነብረ ምን ለአቤ አው 
ለገብአ ሸይ ኢንቡር ዶል ልርእየ 
እቱ አስከን ለስዕየ ወህተን እትለ 
እለ ትጠለበየ እግል አጀኒት 
ዳውየ ወመዕነውየት ለሀይበ። 
ጅነ ወዐቢ እት ነዳፈት እግል 
ልትሓፈዝ ለዐልመ። አጀኒት እብ 
መንከ በሌዕ ወለመነኪት እብ ማይ 
ሕፉን ሰኒ ልትሐጸብ። አግርበት 

ነብራሆም፡ ቤቶም፡ ልባሶም፡ 
ነጸጽፎም ወበጣጢኖም እብ 
በርናመጅ ልትሐጸብ፡ ልትነገፍ 
ወሀወ ልትከበህ። ፈድል እሊ 
በሰር ምን ቀዳምከ መትነጃይ 
ምን ሕማማት ደሐን ዐለው። 
“ዎሮ እኪት ወወለት እመ 
ለአርኤነ ሕማም ለዐለ ዐበቅቱ። 
እበየ ትከረ ዲብነ ይእንደሌ፡ ዲብ 
ወክድ ሐጪር እት ብዝሓም 
አጀኒት ለዐ” ትብል አለም ምነ 
ፍቅደቱ እት ትሰክክ። አጊድ 
እግል ልፍገር ምኖም ደወ መጽአ 
ወሕጽቤ ነፍሶም ወልባሶም ዲብ 
ሳምን ክልኤ ምዕል ገብአ። 
እብሊመ ሰበት ኢትከረዐ፡ ልባስ 
ወንጻፍ አጀኒት ክሉ ምን ጀፈር 
እንዴ ነ’ደ ሐዲስ ክም ልትሀየቦ 
ገብአ ወሐቆሀ ለሕማም አጊድ 
እት መራቀበት አተ።

ለመርብያት ሽቅለን መወኖት 
ወአንደፎት አጀኒት ሌጠ ኢዐለ፡ 
አምዔላት ዕርፍ (ዕጥለት ምን 
መድረሰት) አረቡዕ ወከሚሽ 
ክምሰልሁመ ምን አዳላይ ነብረ 
ፈረገት እተ ረክበ ዲበ ኢነት 
ምስል አበው ወእማት እንዴ 
ትበሀለው ለይሙማም ሙናድሊን 
እንዴ ገብአየ፡ ለሐልየ፡ አናሺድ 
ለአፈግረ ከምስሎም ነሽደ፡ 
ሕቅፈት ለልሐዜ ለሐቅፋሁ 
ወጣሳሁ፡ ማሽግ ለመስል 
ለአትስሕቃሁ፡ ለአጀኒት  እብ 
ለውቀት እግል ሽዐር ሰድያሁ። 
ምህሮ እት አጀኒት ሌጠ ክሮዕ 

የዐለ፡ ለመድረሰት መስከበ ክም 
ጠፍሐ ወክሉ አዳመ እት ዎሮ 
መስከብ ክም ሐድረ እት ጀልሀንቲ 
ለቅዌት ለይአብደየ ምን 1-5ይ 
አስቡሕ ደርሰ ለምኑ ወለዐል 
ለዐለየ አምሱይ አጀኒተን ክም 
አትዳረረየ ወአስከበየ ምህሮሀን 
ታበዐ። ስያሰት ሀዬ ክለን ምን 
ሰዐት 3-4 ምስል ደርሶ።  
እት ሰነት 1981 ጀብሀት 

ተሕሪር ኤረትርየ ምን ሜዳን 
ኤረትርየ ክም ፈግረት ለእት 
ሐንቴሀ ነብር ዐለ ሸዐብ 
እግል ልትመሀር ጀብሀት 
ሸዕብየት መዳርስ ፈትሐት 
እሉ። መደርሲን ሀዬ ተሐዘው፡ 
አለም ምን ጀልሃንቲ  ክም 
መደርሰት  እት ማርየ ጸላም-ጃኒ  
ትየመመት። ሸዐብ ማርየ ሰኒ 
ትከበተዮም፡ ወቅት ጥዑም ክም 
ሓለፈት ዲቡ ሀዬ አስክ አዜ እብ 
ሰፈላል ትፈቅዱ። እተ ሰልፈ 
መደርሰት ትግራይት ወዐረቢ 
ዐለት። ለመንሀጅ እት ልትጠወር 
ክም መጽአ ሀዬ፡ ስያሰት፡ 
ዕሉም ወጆግራፍ  ጸብጠት። 
ምስሉመ መዐልመት ወራት 
ብስር እዴ፡ ዓዳት፡ ሐኪመት 
ገአት። ሳድስ ወራር ክም አንበተ 
ለመድረሰቶም ጥያራት እግል 
ልልከፍ እተ ክም አንበተ ሰልፍ 
እት ጠወን ገዐዘት ወሐርመ 
እት አፍግሪንገ። ህተ ላኪን ምን 
አፍግርንገ ዲብ መድረሰት ሻከ 
ወግሬት ትቀየረት።

             ትተላሌ….             ትተላሌ….ሙረብያት መድረሰት ሰውረት አግሩዝ እት ለሐጽበ



ለ’ዘት ፍሬ-ካድምለ’ዘት ፍሬ-ካድም
 አዳላይ ጽቤሕ እብ በናና ጥራይ   

ለልአትሐዜ ሓጃት ወምቃዪሱ  ለልአትሐዜ ሓጃት ወምቃዪሱ  	
 1 ኪሎ ምን በናና ጥራይ  
 2 በስለት ክቡባት  
 ዜድ ክም አትሐዘዮቱ  
 ጎዕ፡ ኮዝበረት፡ ፔርሰሜሎ፡ ቱም፡ ወጬወት ክም አትሐዘዮተ  

ገበይ ሽቅየት ጽቤሕ በናና፡ ክም ነብረገበይ ሽቅየት ጽቤሕ በናና፡ ክም ነብረ

በሰል እብ ሸክል ሸራዬሕ ልትፈረም። በናነ ጥራይ ህዬ እንዴ ሐጸብናሁ፡ 
እንቀርፉ ወእንዴ ፈረምናሁ እብ ዜድ እንቀልዩ። ለበሰል ወለበናነ እት 
ሕድ ነሓብሩ ወሰኒ እት ነአትካውስ ነአበሽሉ። ሐቆሀ ከመዶር ፍሩም ነኣቴ 
ዲቡ። ክም ተሓበረ፡ እግለ ጎዕ፡ ቱም፡ ፔርሰሜሎ፡ ኮዝበረት ወለጬወት 
እንወስክ ዲቡ። ሐቆሀ መደቲት እተ እሳት ክም በሽለ እግል ንብልዑ ነብረ 
ዱሊት ጋብእ ሀለ።                
             መወለብ፡- ወሱክ ዐውል እት በናና፡ ዲሰምበር 2021             መወለብ፡- ወሱክ ዐውል እት በናና፡ ዲሰምበር 2021

77ገጽገጽ1919ይትይት ሰነት ዕልብ 39 ሰነት ዕልብ 39 አርቡዕ 30 ሰብተምበር 2026አርቡዕ 30 ሰብተምበር 2026

ኢንጂኔር አማንኤል አስገዶም፡ ቀፎ ሰሙይ ለአትሓየሰ መሀንድስ
ሰፍሐት ፍሬ-ካድም እት 

መህረጃን ሰነት ዮም ዓመት፡ 
ምነ ተጃርቦም ለነስአት ሰብ 
ምህዞ ወስናዐት ዎሮት ቱ። 
መሀንድስ አማንኤል አስገዶም 
ልቡሉ። መስኡል መክተብ ሐርስ 
ምዴርየት ከረን እት አቅሊም 
ዐንሰበ ዲብ ገብእ፡ ምነ ዲብ 
መህረጃን ሰነት 2026 ለቀደመዩ 
ኣላት ምህዞ ወስናዐት ለትሓየሰ 
ቀፎ-ሰሙይ ዐለ። ከሐረስቶት 
ዐድነ ለልትነፍዖ እቡ ናይ ለመድ 
ቀፎ-ንህብ እምቡበት (ስሊንደር) 
ሰበት መስል፡ እግል እዳረቱ 
ውጡይ ኢኮን። 
እት ሰነት 2024 እብ ሽቅል 

አንፋር ውዛረት ሐርስ ዲብ 
ምዴርየት ከረን እተ ነብሮ 
ሐረስቶት ዝያረት ክም ወደው፡ 

ገሌ መጋዴዕ ክም ረአ ለሸሬሕ 
ኢንጂኔር አማንኤል፡ “ሐቆሁ እት 
ጅግረ ምህዞ ወስናዐት አቅሊም 
ዐንሰበ ዘበናይ ቀፎ ሰሙይ እቡ 
መጽአኮ፡” እት ልብል፡ ውዛረት 
ሐርስ እትሊ መጃል ቀፎታት 
ሰሙይ ድሩስ ብዞሕ ተሀይብ 
ክም ህሌት ለሐብር። “እት ሰነት 
2025፡ ምስል መሕበር ወጠን 
ሸባብ ወደረሰ እብ መትዓዋን፡ እት 
ቃዐት እዳረት አቅሊም ዐንስበ 
ጅግረ ምህዞ ወስናዐት ጋብአት 
ዐለት። ዲቡ ህዬ፡ እሊ ለትሓየሰ 
ቀፎ-ሰሙይ፡ ክም ኣለት አድረሶት 
ወአትኣማር ቀደምክዉ፡” ልብል። 

መሀንድስ አማንኤል፡ 
ለአትሓየሰዩ ቀፎ-ሰሙይ፡ ቴበት 
ንህብ ኤረትርየ እብ ቀላል 
ለልትነፍዖ እቡ አብሳር እቡ 

እዱሉዩ ክም ሀለ ለአበርህ። “እሊ 
ለትሓየሰ ቀፎ-ሰሙይ፡ ምስለ 
ዕልማይ በሰር ለልአይዱ ወእብ 
ደረጀት ዐለም እት መንፈዐት 
ልውዕል ለሀለ አጅናስ ቀፎ እንዴ 
አዳቀልኮ ሻቂሁ ህሌኮ። አነ 
ለትነፍዐኮ እቡ፡ ምነ ሐረስቶትነ 
ለልትነፍዖ እቡ ቀፎ ብዞሕ 
ለልትፈንቴ ኢኮን” እት ልብል፡ 
እብ ጨፌዕ፡ ጨበል ባርህ፡ ገፈጭ-
ጽረብ ዕጨይ፡ ሰዐር፡ አቅሹን 
ወብዕድ ሓጃት ሻቂሁ ክም ሀለ 
ለአፍህም። 

“ለወሰኩሁ ዲቡ፡ እሊ ሐጺናይ 
ዲክሰን ቱ። ዐውሉ ረኪስ፡ ቀሊል 
ወእብ ቀላል ለልትለሐም ቱ” 
ለቤለ ኢንጂኔር አማንኤል፡ እብ 
ሻምብቆታት-ሰልሰላ ቱ ንፎዕ 
ለህሌኮ” እት ወስክ፡ ሰልሰለ፡ 
አስላክ፡ ጨፌዕ ወገፈጭ ጽረብ፡ 
ክምሰልሁመ ትርበት ከላት ክም 
ትነፈዐ ፈስር። መበገስ እግለ ሽቅል 
መዐር ለገብእ ጣውላት ዕርጌ ህዬ፡ 
ክምሰለ ናይ ቀፎ-ሰሙይ ክምቱ 
ለሐብር። 

እት ቀፎ-ሰሙይ፡ ሕጋይ 
ለልቡሉ ጣውላይ ሀለ። እግለ 
ትነፈዐ እቡ አግቡይ ሽቅል እት 
ሸሬሕ፡ ለሐጻይን እብ መቃዪስ 
ዘበናይ ጠቢዕያይ ቀፎ እግል 
ልትላጠእ ክም ቡ ለሐብር። እብ 
ሰልሰለ (ሻምብቆ) ለሐረስቶት 
ኖሶም እግል ልሽቀዉ ክም ቀድሮ 
ለወዴሕ ኢንጂኔር አማንኤል፡ 
ለጨፌዕመ አክል ሕድ ክመ ዲብ 
ቀፎ-ለመድ ሸቅዉተ ለዐለው ሸቁ 
ቡ። ህቱ ሻቂሁ እበ ለሀለ ገበይመ 
ሐረስቶት ኖሶም እግል ልሽቀዉ 
ወለአስንዉ እበ ለቀድሮ ተ።  

እሊ ምህዞሁ እት ሐረስቶት 
እግል ልትባጸሕ እግል ልግበእ 

ሕኔት ኬን ወእንዜ ሕኔት ኬን ወእንዜ 
ተአውሀሌ እብነ ወትጀርሰነ፡ ተአውሀሌ እብነ ወትጀርሰነ፡ 
አጥራፍነ አፎ ኢትአገምል    	አጥራፍነ አፎ ኢትአገምል    	
          እግልነ!          እግልነ!

ካ ር ቱ ንካ ር ቱ ን

ኒጊስ ንህብዬ! አስክ ምድር 
ዳሊ እንግዕዝ ህሌነ!

ለቡ ጸገም እት ለሓኬ ህዬ፡ 
እምበለ ወድዉ ተዕቢኣትመ፡ 
ዕፌ ምህዞ ወስናዐት ክም ወዱ 
ለልሐብር ኢንጂኔር አማንኤል፡ 
እሊ ለትሳነ ቀፎታት ሰሙይ፡ 
እግል ሳልስ ኢነቱ እግል ዕፌ 
ቀዱሙ ወተዕቢኣት ለሀይቦ ቡ 
ክም ህለው ለአፍህም። አትጋዓዙ 
እበ ከስስ፡ “እሊ ለትሓየሰ ቀፎ፡ 
እት ረአስ ሕድ እንዴ ገፋትአናሁ 
እብ መኪነት እብ ቀላል እግል 
ነአትግዕዙ እንቀድር” ወስክ።    
እንዴ አትለ ወጠንያይ መሕበር 

ሸባብ ወደረሰ ለወደዩ እሉ ተስጄዕ 
ዲቡ፡ እብ ዓመት “ዶር ሰብ 
ሽርከት፡ ውዛረት ሐርስ ወብዕዳት 

ጀሃት ሕኩመት ለልትሐመድ ቱ። 
ምን ጀሀት ሸዐብመ ተስጄዕ ሰኒ 
ብነ። ለጠልብ ነፈር፡ እብ ሑዱ 
ምን ርቦዕ አስክ ሰር ሳዐት ጸብጠከ፡
” ልብል። እብ ፍንቱይ እግል 
መፍርየት ንህብ እሊ ሽቁይ ለሀለ 
ዘበናይ ቀፎ-ሰሙይ፡ እብ ዐውል 
ረኪስ ወለሐጺኑመ እብ ስሁለት 
ለልትረከብ ወእግል ልትለሐም 
ለቀድር ሰበት ቱ፡ ክም ሰጅዕዎም 
ለአክድ። እሊ ሽቅሉመ ሸዐብ 
ሰበት ትከበተዩ ርዮሕ እቡ ክም ቱ 
ለአስእል። ላኪን ደረጀቱ ጥውር 
ክም ተ ነአስእሎም” ልብል። 

ኣክር ህዬ፡ “እሊ በክት 
ለአጣፍሐው እዬ ኩሎም ጀሃት 
ሐምድ፡ ኩሎም መሻቂቼ፡ 
መደርሲንዬ እት ኩልየት ሐርስ 
ሀመልማሎ፡ ወአንፋር ፍሬ-
ካድም ውዛረት ሐርስ ምን 
ደሚር ሐምድ” እንዴ ቤለ፡ 
ምህዞ ወስናዐት ኣላት ሐርስ 
እግል ልትሰጀዕ ወልትሐንፈል 
ለወጅቡ መጃል፡ እብ ዐቢሁ 
ብስር ወዕሉም እት ክሉ እግል 
ልትባጸሕ፡ በርናምጅ ፍሬ-ካድም 
ምን እሊ ወለዐል እት ሐረስቶት 
እንዴ ትከሬኩም እግል ትሽቀው 
እትፋኔኩም፡” እት ልብል ህግያሁ 
ለአተምም። 



ለገደመት መዲነት ፔትረለገደመት መዲነት ፔትረ
እት ዐለም ምነ ሀለ ለሔሳ ተእሪካይ አካናት ወእት አወላይ ደረጀት 

ለትትረተብ ለገደመት መዲነት ፔትራ ተ። ፔትረ እት አድብር ሆር እንዴ 
ትወቀረ ለትሸቀ አብያት እት ኡርድን ለህሌት ዲብ ገብእ፡ እድንያይ 
ወዲብ ዩኒስኮ ለሔሰ ናይ ኣሳር አማክን እንዴ ትበሀለ ለትአከዳቱ። እሊ 
አካናት እሊ፡ አስክ ሰነት 1812 ክም ምህም ኣሳር ልትአመር የዐለ። እት 
ሰነት 1812 ላኪን፡ እብ ወድ ስዊዘርላንድ ባሕስ ኣሳር በሐስ ክም ገብአ 
እቱ ልትሀደግ። እብሊ ህዬ፡ ክም እድንያይ ኣሳር ልትርኤ። እት ዘበን 
ቅዱም እሊ አካናት እሊ እት ሐንቴ እስትዕማር ሮማ ክም ዐለ ልትሀደግ። 
እሊ ኣሳር እሊ አስክ እለ እት ዓለም ምነ ለህለ ኣሳር ለሔሰ ምንማቱ፡ እተ 
ባካት እበ ሳድፍ ለኢለአትካርም ብርካን ገሌ ክፋሉ ካርብ ሀለ።

ፋጥና ኣድም ፋጥና ኣድም 

88ገጽገጽ1919ይትይት ሰነት ዕልብ 39 ሰነት ዕልብ 39 አርቡዕ 30 ሰብተምበር 2026አርቡዕ 30 ሰብተምበር 2026

ለትአነድድ ሐፋነት ለቡ ፌሻይ ስትየት፡ ለትአነድድ ሐፋነት ለቡ ፌሻይ ስትየት፡ 
ሕማም ሰረጣን ለአመጽእ ትበህለሕማም ሰረጣን ለአመጽእ ትበህለ

እምበል አትካራም ቡን 
አውመ ሻሂ ለመስል 
ሕፉን ሰዋእል ስትየት 
እግለ እት ሐለቅምነ 
ለህለው ሴላት እንዴ 
ደመረው፡ ኢሶፋፊል 
ለልትበሀል ጅንስ ሰረጣን 
ዕንድር ሸሕለለ ክም 
ሰብብ፡ ውላድ ብሪጣንየ 
ዑለማእ ለሐብሮ። 
ለባሕሲን እግል ሐድ ኦሮ 
ሚልዮን ለገብኦ አንፋር 
ሐቆለ ወደዉ በሐስ እት 
ዐለም እግል ልንሾሩ 
ቀድረው። ህቶም እተ 
ወደዉ በሐስ እግለ ስደ 
ለሐልፈት ሐፋነት ለዐለ 
እሉ ሻሂ ለሰተው አንፋር 
ዶል ገንሐው ወመርመረው፡ እብሊ 
ሕማም እሊ እግል ልትጸበጦ ለህለ 
እግሎም በክት ምነ ሓጃት ሞቀ 
ለሰቱ እብ ሰለስ ዕጹፍ ክም ዜደ 
አከደው። 
ለእብ ጃምዐት ኦክስፎርድ ለትዳለ 

ክቱብ ወእት ኢንተርናሽናል 

አዳም እግል ልፍተዩ ወእግል 
ልትሐሰር እቱ ለኢለሐዜ ነፈር 
ህለ እግል ኒበል ይእንቀድር። 
እሊ ላኪን እብ አደብከ ወእት 
አዳም እበ ተአርእዩ መትሐሳር 
ለልትቀየም ክምቱ ሸክ አለቡ። 
ከፍቱይ እግል ትግባእ እሊ ተሌ 
ንቃጥ ንርኤ፦ 
1. እት አዳም ሕስር 

ለሀሌ እግልከ፦ አዳም እግል 
ለሐሽመከ ወልፍቴከ እንታመ 
እግል ትሐሽሙ ወትፍተዩ 
ወጅብ። ገሌ አንፋር እምበል 
ለውቀት አርወሐቶም፡ ናይ 
ብዕዳም ለውቀት ኢትከስሶም። 
ምናተ ኦሮ ነፈር እት ወቅት 
ፈርሐቱ ወሐዘኑ እት መጦሩ 
ሐቆ ኢትበጥር እግል ልፍቴከ 
ኢትጸበር።
2. ገጽ ፋሬሕ ለሀሌ እግልከ፦ 

ተበሰም ምን አግደ አሻይር ገጽ 
ፋሬሕ ተ። እብሊ ህዬ ክል 
ዶል እተ ህሌከ ሀሌ ተበሰም 
(ገጽ ፋሬሕ) ዶል ብከ ብዝሓም 
መልህያም ወፈተች እግል ለሀሉ 

ለልአትፈክር ሐቃይቅለልአትፈክር ሐቃይቅ
1, እት ዘመን ቅዱም እት ብሪጣንየ አትነኖት ሰጃይር እግል ዓፍየት 

መንፈዐት ክም ትትረከብ ምኑ ለአምኖ ነብረው። እብሊ ህዬ፡ እግል ደወ 
እንዴ ትበህለ አስክ አሜሪከ ልትለአክ ዐለ።
2, እት አሮበ እት 19ይ ክፋል ዘመን ሔዋናት እት ሕክም ቀርቦ 

ዐለው።
3, እት ዘመን ሕክም ፈርዖን ጨነጪት እት ፈርዖን እግል ኢልቅረብ 

እንዴ ትበህለ ለሸቃላሁ እት ወጅሆም መዐር ልትሸመቶ ወለጨነጪት 
እቶም ለዐሽል ወለፈርዖን ኢመጹ። እብሊ ህዬ፡ ለሸቃለ ፈርዖን አስክ 
ቀንጽ ምን ገጾም ሰስ እግል ሊበሎ ኢልትሰ’መሕ እሎም። 

• ደሀብ እብ እሳት ልትጀረብ።
• ምነ ለሳድፈነ አክጠእመ ብዞሕ ቱ ለእንደርስ።
• ነፈር ላብብ ምን ሐቴ ሰንዐት ክልኤ ልፍህም።
• በደል ትከጤ ምን ትትአከር ልትሐሬ።
• መብዝሑ ወቅት ለኢትትቀደር ሓጀት ለኢትጀረበት ሌጣ ተ።
• ሑዳይ እግል ትርከብ ብዞሕ ትሰአል።

• ቆል እግል ትእቴ ኢትትሻፈግ ምናተ እግል ተአውቅዩ ትባደር።

ጆርናል ኦፍ ካንሰር (interna-
tional journal of cancer) 
ለትጠብዐ ክቱብ ክመ ለሐብሩ ኦሮ 
ፌሻይ ለትአነድድ ሐፋነት ቡ ዶል 
ልትበሀል ሐፋነቱ ምን ለዐል 65 
ዲግሪ ሰንቲግሬድ ዶል ትገብእ ቱ። 
ለዑለማእ እግል ዝያድ 977,282 
እት ምግባይ ዕምር ለህለው አንፋር 

እበ ወደዉ በሐስ እት አምዕል ስስ-
ክባየት ወዝያደተን ስትየት እትሊ 
መሻክል እሊ ክም ካሬ ለአክዶ። 
እብ ተውሳክ እተ ክቱብ እግል ቡን 
አውመ ሻሂ ሐሊብ እንዴ ሓበረው 
ለሰቱ አንፋር ምንመ ህለው፡ እት 
ቡን አውመ ሻሂ ሐሊብ ሓበሮት 
እግለ ሕፉን ፌሻይ ዝያድ ክም 
ለሓፍኑ ባይን ሀለ። 
ሻሂ እት በራድ ነአፈልሑ እት 

ህሌነ አስክ ፈሌሕ ወተናናት 
ለአፈግር ንትጸበሩ፡ እሊ በህለት 
ለማይ 100 ዲ.ሰ.ግሬድ አውመ 
ምንለዐለ ባጽሕ ህለ በህለትቱ። 
እግለ ሻሂ እተ ዶልነ ዲብ ክባየት 
እተ ነዐሌ እቱ ወክድ ሐፋነቱ ምን 
90 አስክ 95 ዲግሪ ሰንቲግሬድ 
ትትከሬ።
ለዑለማእ እብ ክሱስ እሊ እት 

መክሮ፡ ለሕፉን ሓጃት እት ግራብነ 
ክም ዐሌናሁ ወሪድነ እግል ልድረር 
እተ ኢቀድር ዲበ ደረጀት ሐፋነት 
አስክ ልትከሬ እግል ገሌ ሑዳይ 
ደጋይግ አስክ በርድ እንጸኔሕ 
ከእንሰትዩ።

እግልከ ቀድሮ።
3. አንፋር እምበል ሕሽመት 

ኢትትላከዮም፦ እት ዓዳትነ 
እግል ኦሮ ነፈር እምበል ሕሽመት 
መትላካይ ዔብ ቱ። እሊ ህዬ እት 
አዳም ለብካቱ ሕስር ለልአርኤ 
ቱ። ምስል አዳም እተ ትትኣመር 
እቱ ወቅት፡ እሰልፍ ስሜቱ እግል 
ተኣምር ወትሕፈዘ ወጅብ። እብ 
ዕምር ለልዐቡከ ዶል ገብኦ ህዬ፡ 
“አቡዬ ፍላን ወእምዬ ፍላነት” 
እት ትብል እግል ትትላከዮም 
ወትንቀሞም ወጅብ።  
4. ኦሮ ነፈር ምስልከ እተ 

ልትሃጌ እቱ ወቅት ልብ እንዴ 
ከሬከ አተንስዩ፦ ልብ እንዴ ከሬከ 
ስምዐት አሳስ ናይ ኩሉ ጅንስ 
መቅደረት ተ። ክሉ እትለ ዐለም 
ለነብር መክሉቅ እብ መትሐሳር 
ለሰምዑ ነፈርቱ ለፈቴ። እግል 
መሰል፡ ኦሮ ነፈር ለህግያከ ዶል 
ለአትማሽሽ ምነ አውመ እት 
ፍንጌ ዶል ለአትካርመከ፡ እብ 
ሚ ክም ትሽዕር እሙር ቱ። 
ምስል ክእነ ለመስሎ አንፋር 

ፍቱይ እግል ትግበእ ለሰ’ዴ አብሳርፍቱይ እግል ትግበእ ለሰ’ዴ አብሳር
ዕላቃት እግል ተሀሌ እግልከ 
ኢልትቀደር። ላኪን፡ ኦሮት ነፈር 
ሂጋሁ ለሰምዐ እግል ትርከብ 
ገአት ምን ገብእ፡ ለህግያሁ 
ክምክምት ወመዕነት ለበ እግል 
ትግበእ ወጅብ። መብዝሖም 
አንፋር ተርጀመት ለአለቡ ሀገጊ 
ለልትሃጌ ነፈር ኢቀሩቡ።
5.ንየት አዳም እግል ተሐሽም 

ጀርብ፦ ክመ እንተ ለትሐዝዩ 
ወምራድከ ዶል ትረክብ 
ለትፈርሑ፡ ብዕዳም አንፋርመ 
እብ ክሱስ ለኢፈትዉ ሓጃት 
እግል ትትሃጀኮም ክም ኢለሐዙ 
ኣምር። እብሊ ህዬ፡ ምስል አዳም 
እተ ትትሃጀክ እቱ ወቅት፡ 
ንየቶም ወአደቦም እት ሕሳብ 
እግል ትኣቴ ለአስትህል።

10 ፍንቲት ሕዘው10 ፍንቲት ሕዘው

በ ሀ ልበ ሀ ል



• ጁን 1982 ጁን፡ 6ይ ወራር ክቡድ ከሳር ናይ ኣዳም ወንዋት እንዴ 
ትከበተ እብ ፈሸል አክተመ።
• ማርች - ጁን 1983  7ይ (ስቱር) ወራር ኢትዮብየ እት ድዋራት 

ሐልሐል ተአንበተ። ለወራር ሐቆ ክቡድ ሐርብ እት ቅብለት መለብሶ 
ክቡድ ከሳር እንዴ ትከበተ አክተመ። 
• ማርች 1983  ሙናድሊን ጀብሀት ታሕሪር ኤረትርየ ለዐለው 

ወምንለ ጀብሀት ለትፈንተው፡ ጀብሀት ተሕሪር ኤረትርየ ምግባይት 
ማርሒት (ሳግም)፡ እበ ምስል ጀብሀት ሸዕብየት ለበጽሐዉ እትፋቅ አስክ 
ሜዳን አቅበለው።
• ዲሰምበር 1983  እት በርከ ህጁማት ጀብሀት ሸዕብየት ተሕሪር 

ኤረትርየ ተአንበተ።

ምነ አግደ እት ተእሪክ ምነ አግደ እት ተእሪክ 
ዐድነ ምህማት ላተን ዕለታትዐድነ ምህማት ላተን ዕለታት

ዎሮት ሰራቅ 
መሕፈዘት ናይ ዎሮት 
ነፈር ሰርቀ ወሐር 
እግለ እናስ ዘብጠዩ። 
ወእብላሆም እግል 
ልሕከ’ሞም ዲብ ገርጎሽ 
ትሻከው።
ገርጎሽ እግለ ሰራቅ። 

“ለእናስ መሕፈዘቱ 
ሰረቀከ ምኑ፡ እላዲ 
ኣመርናሀ። እግልሚ 
ዘበጥካሁ፧” እት ልብል 
ትሰአለዩ። 
ለሰራቅ።- “መንባዬ ለመሕፈዘቱ እብሃለ ሐበት ምን ማል እንዴ 

አለቡ ዲበ ጸንሐተኒ፡ ወእብሊ ሰበብ ምን ሐረቅኮ ቱ ለዘበጥክዎ” 
ቤለዩ።
ገርጎሽ እግለ ሻኪ ለዐለ ነፈር፣ “እንተ ምን ዝባጥ ወኬን ተአስትህል 

.. እግልሚ እምበል ማል ትሄርር ዐልከ ወእግለ እናስ አትቀጸብካሁ 
ወምን ሽቅሉ ዐጠልካሁ፧” ቢለዩ።

88ገጽገጽ1818ይትይት ሰነት ዕልብ 04 ሰነት ዕልብ 04 አርቡዕ 22 ጃንዋሪ 2025አርቡዕ 22 ጃንዋሪ 2025 99ገጽገጽ1919ይትይት ሰነት ዕልብ 39 ሰነት ዕልብ 39 አርቡዕ 30 ሰብተምበር 2026አርቡዕ 30 ሰብተምበር 2026

ዩስፍ እድሪስዩስፍ እድሪስሕበርበሮሕበርበሮ

ተ በ ሰ ምተ በ ሰ ም

በ ሀ ልበ ሀ ል    
• ነፍስከ ክል ዶል እብ ክሱስ መንበረት እት ኬር ክም ህሌከ 

እግል ትህደግ አልምደ፡ ወክል ዶል ሰኔት ሌጠ ታኬ፡ ወእት ቀበትከ 
ወእት ቤትከ ግሩም ዝዖታት ዝረእ፡ በህለት ዝዖታት ቀደምለ ተየልልከ 
እግል አሓሲስከ ሰበት ከልቀ።
• ለውቀት ለለሀይበከ ኢትሕዜ ሚደአም፡ እት ልብከ መደረት 

ለኢወዴ ሕዜ፡ ለውቀት ህዬ ሐቴ ዶለቲት ተ።
• ካሪ ልብከ መእንትባህከ እበ ምን ብዕዳም ለትሰምዑ አራእ 

ክም ልትሸተት ኢትውደዩ፡ ለዎሮት ጠምጠም ዐውቴ ገሌ አንፋር 
ለለአትዳዉሩ ህቶም ለዐውቴከ እንዴ ነክሸው ምነ ዶል ነዝዖ ክም 
ረኩቡ ትፋቀድ።
•	 ክሉ ዲብ ሐያትነ ለጀሬ ጋራት መዕነት ክም ቡ እመን፡ 

ወደለ ገብአተ ጀርቤ ለእለ ገብአት ትግበእ ልእከት ብዲበ፡ እሊ ህዬ 
ሕነ እግል ንቅረአ ዱሉያም ዶል ህሌነ ሌጠ ቱ።
• ሐያትከ እበ እንተ ለሐሬካሀ ገበይ ንበረ፡ እበ እንተ ተሐይሰኒ 

ለትብለ ወክል ዶል ለውቀት ለትዘርእ እትከ ገበይ ንበረ፡ ለዕምር 
ህዬ ዕምርከ እንተ ቱ ወደለ ሐልፈየ አምዔላት ህዬ ካልእ ዶል ሐር 
ኢለዐቀብለ።
• ምግባይ ሐል እግል ዎሮት ሐቅከ ፍዘ እንዴ ወዴከ ካልእ ሐቅከ 

እግል ትዕቀብ ሰእየት ለትወዴ እበ ጀርቤ ቱ፡ ምናተ እተ በዝሐ 
ወቅት ለጋሪት እብ ከሳር ክልኢቶም ተአከትም።

ል ባ ብ ል ባ ብ 
ዐቅሉ ፈዳብ ብስሩ ፈዳብ ቱዐቅሉ ፈዳብ ብስሩ ፈዳብ ቱ

ከልቱም በኒ ኣልአቀር (እብ ዐቅሉ 
ወልባቡ ሰኒ እሙር ለዐለ ነፈር ቱ) .. 
ዲብ ጄሽ ዓብዱል መልክ በኒ መርዋን 
ክም ሜርሓይ ሸቄ ዐለ። ኣልሓጃጅ በኒ 
ዩስፍ ህዬ ምን ቅያስ ወለዐል ለአብዩ 
ነብራ። 
ከእኪት ሰበት ሐስበ እሉ እት መለገት 

ከረዩ። እብ ሰበብ እ’ላ ኣልሓጃጅ በኒ 
ዩስፍ ለሓስበየ እሉ እኪት፣ ዓብዱል 
መልክ በኒ መረዋን እግል ከልቱም በኒ 
ኣላልአቀር እብ ሞት ክም ልትጃዜ 
ሐክመ ዲቡ፣ ከእግል ከልቱም ስጋዱ 
እብ ሰይፍ እግል ልትነሰእ ተሓከመ 
ዲቡ። እም ከልቱም ዲብ ዓብዱልመልክ 
በኒ መረዋን እንዴ ጌሰት ለወልደ እግል 
ለዓፍዩ እለ ተርጄቱ። ህተ ዕምረ ምን 
ለዐል ምእት ሰነት ባጼሕ ሰበት ዐለ 
ቅሩብ ከጅለ ምነ .. ከከላስ ደሐንቱ፣ 
እግል ኣልሓጃጅ ክልኤ ወረገት እግል 
ልክተብ እግል እጥለብ ምኑቱ፣ ለሐተ 
ልትቀተል፣ ወለሐተ ኢልትቀተል ክም ከትብ እተን እግል አስእሉቱ። 
ከእግል ወልኪ ለሕክም እንዴ ኢልትነፈዝ እቱ፣ ምንለ ክልኤ ወረቀት 

በክቱ ለገብአት ሐቴ ሕሬ እግል ኒበሉ ቱ፣ ከመዝሉም ዐለ ምን ገብእ ረቢ 
ኖሱ እግል ልነጅዩ ቱ ቤለየ። ለእሲት ድግለሊት ምን ዓብዱል መልክ በኒ 
መርዋን እንዴ ፍግረት እት ተአቀብል ሰኒ እስፍት ወሹቅልት ዐለት፣ በህለት 
አልሓጃጅ በኒ ዩስፍ እግል ወልደ ምን ቅያስ ወለዐል ክም አብዩ ተአ’ምር 
ዐለት፣ ወእብሊ ሰበብ አልሓጃጅ እት ክልኢተን ለአውራግ ልትቀተል 
ለትብል ዘዐት እግል ልክተብ እተን ቱ ለትብል ፈርሀት ሰበት ዐለት እተ ሰኒ 
ሓዝነት ወግህየት ዐለት። 
ወልደ ደሐን ቱ ይመ ብዞሕ ኢትትሃለጊ፣ ለጋር እግልዬ ሌጠ ኣብሒቱ 

ቤለየ .. ወእብ አማን አልሓጃጅ በኒ ዩስፍ ክምለ እም ከልቱም ትፈረሀ 
ለዐለት ወደ። ለክልኤ ወረገት ልትቀተል ለትብል ዘዐት ከትበ ዲበን። እትለ 
ሕድድት ለዐለት ዕለት፣ ለአዳም ከልቱም ሚ ክም ወዴ እግል ልርአው 
እትለ አካን ተአከበው። ከልቱም እትለ አካንለ ጀዘ ክም በጽሐ፣ ኣልሓጃጅ 
በኒ ዩስፍ እብ አከይ ንየት ግይጽ እት ልብል፣ የ’ለ ሐቴ ምንለ ውራግ ሕሬ 
ቤለዩ፣ ከልቱም ገጹ ሰኒ ባርህ እት እንቱ ምንለ ውራግ ሐቴ ሀረሰ፣ ከእለ እለ 
ሓሪ ህሌኮ ቤለ። ወእንዴ ኢቀረአ እት ለአፉሁ ሎሸየ ከወሐጠየ። ለሹም ሰኒ 
ተፈከረ ወእግል ከልቱም መለሀይ እንተ ሚተ እ’ለ ለእለ ወዴከ፣ ለወረገት 
ሚ ክም ዐለት እተ እንዴ ይእንደሌ አፎ በለዕካሃ! ቤለዩ። 
ከልቱም ህዬ፣ መንባዬ፣ ሐቴ ወረገት ሐሬኮ፣ ወሚ ክም ብእተ እንዴ 

ይእደሌ በለዕክወ፣ ከሚ ክም ዐለት እተ እግል ነኣምር፣ ለታርፈት ህሌት 
ወረገት እለ ርኤ፣ ህተ እምበል ሸክ ዐክስ ለወረገት ለአነ በለዕክወ ተ ቤለዩ 
.. ለሹም እግለ ታርፈት ለዐለት ወረገት ዶል ቀልዐ፣ ለወረገት (ልትቀተል) 
ለልብል ክቱብ ጸንሓ ዲባ። ወእብላሆም ከልቱም እግለ ኢልትቀተል ለልብል 
ክቱብ ለዐለ ዲበ ወረገት ሐረ ቤለው፣ ወምነ ኣልሓጃጅ በኒ ዩስፍ ሓስበ እሉ 
ለዐለ ብቆት እብ ሰላም ትባልሓ።
እብ ሰኒ ሑዳይ ላቱ ፍክር ዐባዬ ጋራት እግል ነአውቄ እንቀድር .. ከጸገም 

ሰኒ ትሩድ እግል ትትጻገም ሐቆ ትትሸነህ፣ እት ሰልፍ እንዴ ሩግከ ሕሰብ። 

ሞዝ እብ ብዝሓም አሳስያም 
መቀዝየት ክም ከረ ፖታስዮም፡ 
ቬታሚን (ቢ 6)፡ ወሸደይቅ (Fi-
ber) ርዝቅት ላተ ፋክሀት ተ። 
እግል ገሮብ ሒለት ለሀይብ፡ ዓፍየት 
ልብ ደቅብ፡ ሀድም (digestion) 
ተርድ ወመዛጃት ለሐስን፡ ወእብ 
ገበይ ራትዐት ትነሰአ ምን ግብእ 
ምስተወ ስከር ወጨቅጥ ደም ክም 
ልትነዘም ወዴ። 
ናይ ዓፍየት መናፍዕት ሞዝ፣
ዓፍየት ልብ ሰዴ፡ ደቅጥ ደም 

እግል ትነዝም ለትቀድር ወነሻጥ 
አስዑድ ልብ ለተአፈድብ ንስበት 
ውቅልት ናይ ፖታስዮም ትትረከብ 
ምኑ፡ ሸዳይቅ (Fibers) ሰበት 
ልትረከብ ዲቡ፡ ዐመልየት ሀድም 
(digestion) ክም ተሐይስ ወዴ። 

ሞዝ ለአክደር መቃውማይ ንሻ 
(carbohydrate) ልትረከብ ዲቡ፡ 
እሊ ንሻ እሊ ህዬ እግለ ኔፍዓይት 
ባክቴርየ ለእት አምዓይት ነብር  
ሰዳይት ዐባይ ገብእ። 
ሒለት ደቅብ ወመዛጃት ለሐስን፡ 

እብ ፈድለ ልትረከብ ዲቡ ጠቢዓይ 
ሱከር እግል ገሮብ ሻፍገት ሒለት 
ለሀይብ፡ ትሪቶፋን ለልትበሀል 
ቀመም ወሐር እት ሲሮቶኒን 
ለልትሐወል ልትረከብ እቱ፡ ወእሊ 
ቀመም እሊ እት ፈያገትነ ተሕሲን 
ርኡይ ለአጀሬ።
አደቀቦት ዐነጭብ ወደም፡ በኪት 

ዔማት ቬታሚን (ቢ 6) ቱ፡ እሊ 
ቬታሚን እሊ ህዬ ሕማየት እግል 
ዐነጭብ ገብእ ወምን ድዕፍ 
ደም ለአድሕን። እንፌሕ ከብድ 

መናፍዕት በናነ/ሞዝመናፍዕት በናነ/ሞዝ
ለሀውን፡ ወፍጋር ሳሬ፡ እሊ ህዬ 
እብ ፈድለ ሀለ ዲቡ በክቲን 
ለልትበሀል ሸይ/ዕንስር ቱ፡ ወእት 
ረአስ እሊመ ምልሒነ ለአትመዛዝን 
ወምን ቀርሐት ከርሸት ዳፌዕ።
ነሳዬሕ እብ ክሱስ እግል ልትነሰእ 

ምኑ ለብእቱ ቅያስ፣ እግል ዑፉያም 
ላቶም አንፋር እት ምዕል ክልኤ 
ፍሬተት እግል ልንሶኦ ብዲቦም፡ 
እት ፍንቱይ ሓላት ክም ሐማይም 
ሱከር ወከብደት ለመስሎ ህዬ እግል 
ለአንተብሆ ብዲቦም፡ ወለሔሰ ህዬ 
ብዙሕ ለኢበሽለ (አክደር) ላቱ 
ሞዝ እግል ልንሶኦ ብዲቦም፡ እሊ 
ህዬ ፋእደት ምነ መቃውማይ ንሻ 
እግል ልርከቦ ወም’ነ ዲብ ሞዝ 
ለትትረከብ ውቅልት ንስበት ሱከር 
እግል ልስለሞ ሰበት ብዲቦም ቱ።  

ዝበድ ዝበድ 
ዝዖታትዝዖታት

“ፍሒና ሰእየት ምን ኢለዐሌ 
ለመንበሮ አክል አየ ጨባብ ተ”
ገሌ አምዔላት ሀለየ ደለ ገብአ 

ጋራት ምን ወስፍ ወለዐል ረዪም 
ሀለየ ለመስለ፣ ለሓላም፡ ለቀሳነት፡ 
ወአስክለ ክፍለት ለሐቴ ምዕል 
እግል ትግበኣ ቱ ትመስል እትከ 
ለዐለት። 
ለሐልፈት ተአትዋይን፡ 

ወእምበለ አስክ እለ ደንጎባሀን 
ለኢበጽሐየ ጀርቤታት፡ ወአግቡይ 
እተ እግል ትብጸሐን ሳትት 
ለዐለከ አካናት እንዴ ኢበጽሐ 
ለተመየ፡ ወሓላም እት ፍንጌ 
ሰእየት ወጸብሬ ለሀንጦጠለየ 
ሌጠ ትረክብ።
ወምስል እሊ ክሉ፡ እት ቀበትከ 

ሐቴ ኒኢሸት ጋሪት ክሉ ረእሰ 
ሰለሞት ለኢተአምር፡ ጋሪተት 
ቶጫየ ለኢበዴ፡ ወደንጎባላ 
ምሽዋርከ አስክ እለ ባጽሑ ክም 
ይህሌከ ለተአክድ እግልከ ህተ 
ተርፍ። ሰእየት ህዬ ለበርሀት 
ለናይረት ለሀ ለአክትበት 
ለሀድጋመ ኢኮን፡ ህተ ለሸንሀት 
ለሃድአት ለፈጅር ምነ ዮም ክሩይ 
እተ ዐልከ ሒረት ሸበህ እት 
እንተ ለትፈዜዕ እተ፡ ወዝያደት 
ሒለት ፈሀም እግለ ዮም እግል 
ትፍሀሞም ቃድር ለይዐልከ 
ጋራት ለትረክብ እተ ተ።
እብለ ምስምሳቱ ለእተ 

ደንጎባሀን ሚ ክምቱ ለኢነአምር 
አግቡይ፡ ምስል ክሉ ተዐበን 
ወጅርሰተን እግል ነአተላልየን 
ሰብር ወከሃላት ለእንወዴ፡ እሊ 
ህዬ ልብነ መስከብ ፋዬሕ ለወዴ 
እለ ሐቴ ፍክረት ሰበት ህሌት 
ቱ፡ ወህተ ህዬ፡ መን ኣመረ አነ 
ቀደርዬ ለእበድል እበ ሒለት 
አለብዬ፡ ምናተ አነ ለገብአ 
ተየልል እግል እዋጄህ አልፍ 
ብስር፡ ወለገበዬ እግል አተላልየ 
አልፍ ምስምሰ ሰበት ብዬ ቱ።

  ምን ሽቅሉ ተዐጠለምን ሽቅሉ ተዐጠለ

መሐመድ ዳፍለ

መንበ ትግራይት

ዲበ ጀርበት እት አነ፡ እተ አርበዕ 
ወሬሕ ሐቴ ኢነት ሌጠ ረኤክወ። 
ናይ ተዕዝየት ኢገብአት ወላቅስ። 
አርወሐቼ ሌጠ ዐዜኮ እበ። ክል-
ሓጀት ወቅት በ ወቅተ ለሐልፈ 
ህዬ መደረትመ ኢትሐግል። 
“ክ’መ ሓጀት ለባውዘት ተ” እቤ። 
እለ ዲብ እዴዬ ለበርደት እቼ 
ልእከቼ፡ ምነ ሞባይል ኢመስሐክወ 
እትኢኮን፡ ክም ምስሕት ሐሰብኩሀ። 
ዶል ሐቴ ህዬ፡ “ላኪን ሳልፍዬ ተ፡ 
ዲብ ፈረሕ ልግበእ ወዲብ ከረህ 
እት ክሉ ሳልፊትከ ተአበጼሕ አው 
ትልእክ” እብል ወቀራራት እግል 
እንሰእ ሐዜ። እላውዝ፡ አዜመ 
ምን ስካብ መትነፋዝ እሊ እዘም 
ምኑ፡ አስክ እለ እት አየ ዐላመ 
ሚይእትበሀል ትትረኤኒ ዐለት።

ምስል ዎሮ እት መራክዝ 
ሕኩመት ለሸቄ መልሀዬ ዲብ 
ገሀወት ሐቴ እንዴ ትገሴነ ዲብ 

እንዳግም፡ “እለ ሰምዐካሀ” ቤሌኒ ከ 
“ኤማን ለሀበ ትግራይት” ለትብል 
ሽዕር ላቅስ ወድ ሀገር አስምዔኒ። 
ምስሉ ደገምኩሀ ድኢኮ፡ ቀዴማይ 
ዲቡ እመጽእ ሳምዐ ዐልኮ። 
ለመልሀዬ ዲብዬ እንዴ ትወለበ፡ 
“እንተ ገሌ ኢቴልከ!” ትሰአሌኒ። 
ለግንሐት ለእግለ ገንሔ’ኒ ግንሐት 
ሕሜት መስለት እቼ ከለእለ እብሉ 

ሙሰ ምስል አንፋር እዕላም እብ ጀልበት ቅዋት በሐር ዲብ ልትመሸው

ሽሂድ ሙሰ መሓመድ ኣድም 
(ወድ መንደር)

ጅግረ መዕሉማት ዓም ትግራይት 2020 ገደም

ሙሰ ወጅማዕቱ ምን ገደም አስክ አስመረ ዲብ ለአቀብሎ (ባካት ነፋሲት)

ኢብራሂም ወጅማዐቱ እተ መናሰበት ዲብ ሻርኮ

ኬትባይ ቅሰት መንበ ትግራይት 
ኢብራሂም ሓጅ

6ይ ወናይ ደንጎበ ክፋል

ቀዌኮ።  “አናመ እበ ቅድረቼ ተ 
ሉቁስ ዐልኮ ላኪን…” እብ ልብዬ 
እቤ ከበጠርኮ። “ላኪን” ትብል 
ህሌከ ምን ገብእ ክል-ዶል ሓጅዝ 
ሀለ። ምን ብካይ ሙሰ ለመኔዕ 
ሓጅዝ ላኪን እት ኩለ ዐለም የዐለ። 
አዳም እብ ሞባይላት ወኢንተርኔት 

አድሕድ ዲብ ልውዔ፡ አነ በነ 

በይን መዐለት እግልዬ፡ ሕምቅ 
ርሕዬ ቱ ወእብ አማን ሐምቅ 
አነ!” አዜመ እብ ልብዬ ርሕዬ 
ሐሜኮ። በሊስዬ ልትጸበር ለዐለ 
መልሀዬ ላዝም በሊስ እግል ሀቡ 
ሰበት ዐለ እግልዬ፡ “አነ በስ ሐቴ 
ይእቤ” እቤሉ። ህቱመ “አነ ላቱ 
ሻዕር ምን እገብእ፡ ሐቴዬ ወእቤ” 
ቤሌኒ። “አናመ ሻዕር አክል እሊ 

ልትሀደግ የአነ፡ እሊ እብ ዳራክ 
ለእቡ ህዬ ብላሽ ቱ ክም ሻዕር 
ይእትሐሰብ እቡ ወእንተ ዲበ 
እሉ ሀብከኒ ተቅዲር ወተቅዪም 
ሐምደከ። እተ ናይ ሙሰ ላኪን 
ኢትሕሜኒ” እቤሉ ወዲብ 
ብዕድ መጃልነ ተዐዴነ። 

እጃዘቼ ተመት ወባጽዕዬ 
አቅበልኮ። ምስል እብራሂም 
መልሀዬ እንዳግም ዐልነ፡ 
መብዝሑ ለሃጁክነ ህዬ፡ እበ 
ግያስለ ፈጅአት ለአስክለ 
ጀዚረት ሳፈርክዉ ዐለ። 

እት ምግብ ህግያነ፡ “ወለሽዕር 
ለአምዕል እት ኮምፕዩተር እግል 
ትክተበ እግልዬ ትብለኒ ለዐልከ አየ 
ህሌት?” ቤሌኒ። እብ ክሱስ ምን 
ክም ተ እንዴ ይአስእሉ “እላ ተ” 
እቤሉ ከለሞባይልዬ እንዴ ፈትሐኮ 
ሀብኩሁ። እብራሂም ሽሙይ 
ክም ቀርአየ ወትፋጠነየ፡ “ያሬት 
ለምሴት ሃይብዬ ተ ወገብአከ፡ አነ 
ኖሼ ወለአኩሀ እግልከ” እት ልብል 
አተዐሴኒ ዲበ። 

“ግድም ለሐልፈት ሐልፈት 
እትኢኮን፡ አናመ ሰኒ ተዐስኮ፡ አዜ 
ላኪን ትዕስ እለ ትበልስ አለቡ” 
እንዴ እብሉ ባል ካሪ እዬ የዐለ፡ 
ኩሉ ሀሙ ምስለ ሞባይልዬ ለእሉ 
ሀብክዉ ዋዲሁ ዐለ። “ደሐን 
ቱ እንታዲ እት ኮምፕዩተር 
ንክተበ፡ ለሞባይል እሙር ኢኮን 
ትትመሰሕመ ምኑ አው ከርብ 
ምንከ” ቤሌኒ ከእት ሞባይሉ 
ሓለፈየ። ሐቆ እለ ኢነት እለ 
አርእስ ድግምነ እብ ሙሰ መንደር 
ገብአ። ክሉ ወቀዩ ዲብ ራድዮ 
ትግራይት፡ ፈተ ለሸዐብ ፈትዩ ተ 
ለዐለ፡ ሕማሙ ወእስትሽሃዱ ብዞሕ 
ዳገምነ። 

ሙሰ ምስል ጅማዐቱ መ’ደት 
ሐቴ መዕሉማት ዓም ትግራይት 
ናይ ሰነት 2020 እግል ሊደው 
ምስልነ፡ ዲብ ገደም ማጽኣምነ 
ዐለው። ለአያም ለሀይ ሐቆ 
ፈቀድነ፡ “አነ እግል ሙሰ መንደር 

ቀደም ለሀ ምን ቅሩብ ርኢሁ 
ይአነ” ቤሌኒ እብራሂም። 

“አነ ላቱኒ እግል ሙሰ እብ 
ገጽ እንዴ ይእርእዩ አምሩ ዐልኮ” 
ክም እቤሉ ዲብ ልትሰሐቅ፡ 
“እብ ክርንቱ እምበል ተአምሩ 
ምተዐሌ፡ እብ ክርንቱ ወስወሩ 
ህዬኒ እምበሌካመ ክሉ ሸዐብ 
ዐለም ለአምሩ ዐለ” ክም ቤሌኒ 
ክልኢትነ ምስል ተበሰም ዋድያም 
ዲብ ሕነ እት ሕድ አፋዘዝነ። ሐቆ 
እለ “አምረቼ ምስል ወድ መንደር 
ምን ዘመን ‘ቅሰት ምን ምድርነ 
ተወዝ ይእንብል’ ቱ” እንዴ እቤሉ 
ኩሉ እግል ሙሰ እወስፉ ለዐልኮ 
አውሳፍ፡ እግሉ እትመሴሰሉ 
ለዐልኮ፡ እግል ሰልፍ ኢነቼ እተየ 
ክም ርኤክዉ፡ ወሐቆሁ ለዐለ 
መርኢትናመ ሐት-ሐቴ ዶል፡ 
ወክሉ እብ ክሱስ ሙሰ ለእብሉ 
ወአምሩ ወትፋወሹ ዳገምኮ እሉ። 
ሙሰ ጀነት ወረሕመት 

ለአትባርዳሁ። አነ ዝክርያቼ 
ዲብ ሙሰ ክመ እንዴ አስለፍኮ 
ለእቤሉ ቱ። ምን ንእሼ እግል 
እምሰሉ እወድዩ ለዐልኮ ተምሲል፡ 
ሙሰ እግል ሰልፍ ኢነት ጀዋብዬ 
ዲብ ክርን ገቢል ክምሰል ቀርአ 
ለመሰልኩሁ መስሌኒ። ስሜቼ 
ሙሰ እብ አፉሁ እት ራድዮ ሐቆ 
ነድሀየ እብ ግንዳሌ ትዘራኬኮ 
ወህተ ከፌተ’ኒ።

ለቅራአት ለመድኩሀ ወአስክ 
አዜመ ቅራአት እፈቴ። እግል 
እክተብ ላኪን ብዞሕ ኢጀረብኮ 
ወላመ ጃረብክዉ ክቱብ 

ለልአተግኔዕ ሰበት ኢመስሌኒ፡ 
የአተላሌኩሁ። ፍንጌዬ ወፍንጌ 
ክታበት ለሀለ ሓጅዝ እብ ንየት 
እንዴ ሰበርኩሁ ጁሩብ ምን 
እገብእ፡ የምክን ወትናየትኮ። 

ክ’መ ንየቼ እት ክታበት 
ወቅራአት ቅሰስ ይ’ሱር ምን 
እገብእ፡ እግሉ እንዴ ትመሴሰልኮ 
እምስል ለዐልኮ ሙሰ ወመሰልኩሁ 
ገብእ? አነ ላኪን አው ኢመትሐሳር 
አውመ ምን ቅድረቼ ወለዐል 
ትነየትኮ መስለኒ፡ ንየቼ ኢተመት 
እግልዬ ወአዜመ ትምኔቼ እት 
አካናመ ምን ተሀሌ፡ አክሉ እግል 
እግበእ ወከምሰሌሁ እትመነዩ 
ልዐልኮ ሙሰ መንደር ላኪን፡ አክሉ 
ይእገብእ ወሽብሁ። ኣቤ፡ ሙሳዲ 
ዎሮ ኢመስሉ።

 ተመትተመት

ኣድም አብሐሪሽ

ዐብለሎም፡ ዲብ ቻይና ዐጃይብ ሸቀዐብለሎም፡ ዲብ ቻይና ዐጃይብ ሸቀ
**ወዳዊት፡ እት ኢጣልየ ተዐወተ****ወዳዊት፡ እት ኢጣልየ ተዐወተ**

ኤርትሪ አትሌት -ዐብለሎም ከሰቴ፡ ለሐልፈት ሰንበት ዐባይ እት 
ቻይና እተ ገአ ጅግረ ሰዐይ ‘ታዩን ማራቶን 2026’ አወላይ አተ። 
ዐብለሎም፡ እለ ደረጀት ደሀብ ለበ ጅግረ ናይ 42 ኪሎምትር 

ሰዐይ መራቶን፡ እብ 2ሳዐት፡10ደቂቀት ወ11 ካልኢት እንዴ 
አትመመያቱ፡ መዳልየት ደሀብ ለትሰርገ። ወድ ኬንየ አትሌት 
ኪፕኮሪር ቤናርድ ወወድ አቶብየ አዲሱ ታፈሬ፡ ደርብ አድሕድ 
ክልኤ ወሰማን ካልኢት እንዴ ደንረው መዳልያት ወርቅ ወነሓስ 
ረክበው።  

እተ ሐልፈ ወሬሕ ኣፕሪል እት መራቶን ሃምቡርግ እብ 2ሳ፡5ደ፡
ወ21ካልኢት ሳብዓይ ለአተ ዐብለሎም፡ ናይ እሊ ምውስም ለሔሰ 
ወቅት መራቶን ኤረትርየ ጻብጥ ሀለ። እት ጃንዋሪ 2026መ፡ 
ነፍሰ እለ መሳፈት እብ 2ሳ፡9ደ፡ወ39ካልኢት እንዴ አትመመየ፡ 
4ይ ደረጀት እንዴ ረክባ ቱ - አዜ ለሔሰ ናይ ረያም መሳፈት ምነ 
ልስዑ ኤረትርዪን ቄድረት-ሰዐይ ዎሮት ላቱ ነፈር ናዲ ደንደን- 
ውዛረት ድፈዕ ዐብለሎም ከሰቴ።   

እብ ዓመት እትሊ ወቅት እት ናይ መራቶን ደረጀት ደሀብ 
ለሀለ ዐብለሎም፡ እብለ ፍገሪት አዜሁ፡ እት ሰነት 2027፡ ዲብ 
ለትወቀለት ደረጀት ፕላቲንዩም እግል ልዕረግ ልትሰኤ። እትለ 
መደት ጎና ኦሊምፒካይ አትሌት ሳምሶን አማሬ ሌጣ ቱ እት 
ደረጀት ፕላቲንዩም ለበጽሐ ኤርትሪ። 

እሊ ክእነ ዲብ ሀለ፡ ኦሊምፒካይ አትሌት - ዳዊት ሰዓሬ 
ሰንበት ንኢሽ ዲብ ኢጣልየ መዲነት ሲቺልያ እተ ገአ ሰዐይ 10 
ኪሎምትር አወላይ ፈግረ።  

እሊ እግል ዝክረት ‘ፔፔ ግሬቾ’ ለልትበሀል ወድ ኢጣልየ እት 
ክል-ሖል ለገብእ ሰዐይ፡ ዮም ዓመት እግል 33ይት ኢነቱ ገብአ። 
ዳዊት ህዬ፡ እብ 29 ደቂቀት ወ8 ካልኢት ቱ ለትዐወተ ዲቡ። 
ወድ ኬንየ አትሌት ከልቪን ካሪኪ 23 ካልኢት እንዴ ደንገረ 
2ይ፡ ወወድ ኢጣልየ ሪቫ ፔትሮ 30 ካልኢት እንዴ አከረ ሳልሳይ 
አተ። 

ዳዊት፡ ቀደም ሳምን እት ዮም 19 ሰብተምበር እተ ገብአ 
‘ሻምፕዮን ዐለም ሰዐይ ጽርግየ’ እት ናይ 5,000 ምትር አወላይ 
እንዴ አተ፡ ሻምፕዮን እዲነ ክም ገአ ለልትዘከር ቱ። ዐብለሎም 
ህዬ፡ እት ሰዐይ ሰር መራቶን እብ 1ሳዐት፡ ወ1ደቂቀት እንዴ አተ፡ 
17 ፋግር ክም ዐለ ልትአመር።

ዳዊት፡ እት ምግብ ጃእዘት ጻብጥ ለሀለ

ዐብለሎም፡ እት ከጥ ዐውቴሁዐብለሎም፡ እት ከጥ ዐውቴሁ

ፈሪቅ ኮበሪት እግር ኤረትርየ ነቃጥ ትካፈለፈሪቅ ኮበሪት እግር ኤረትርየ ነቃጥ ትካፈለ
እት ትልህያታት ተስፍያት ካስ 

አፍሪቀ 2027 ሻርክ ለሀለ ፈሪቅ 
ኮበሪት እግር ኤረትርየ፡ ማሌ ለሀ 
ምስል ፈሪቅ ኬንየ ሰልፋይት ትልህየ 
መጅሙዐቱ ወደ። 

እተ ዲብ ስታድዩም ‘ንያዮ’ 
ናይሮቢ ለገብአት ትልህየ፡ ወጠንያይ 
ፈሪቅነ ድቅብ መዳፍዐት ዲበ ጽሙድ 
አምሰ። እት አወላይ ሾት ናይለ 
ትልህየ፡ ፈሪቅ ኬንየ እብ ደጋጋም 
እት አፍያት ሕሩይ ፈሪቅ ኤረትርየ 
ለዐንከልክል ወጃርብ ምንመ ዐለ፡ 
ሓርስ ኤረትርየ ዮናታን ስልጣን 
ላኪን፡ እት ሸግዒቱ ሓላፎም አበ።  

እት 20 ደቂቀት ናይ ምግብ 
መዳፍዓይ ሕሩይ ፈሪቅ ኤረትርየ 
ጀማል ዐሊ እብ ምዝባጥ ምን ሜዳን 
እት ፈግር፡ ዮሴፍ ምስግና በደለዩ። 

ፈሪቅ ኤረትርየ፡ መዳፍዐት እንዴ 
አደቀበ ረድ ፍዕል ህጁም እት ለሀርስ 
ዲብ 36ይት ደቂቀት ምራዱ ረክበ። 
ዐሊ ስሌማን ምን መዳፍዓይ ኬንየ 

ማንዞር ኦክዋሮ ኩረት እንዴ 
ሸትፈ፡ እግል ናሆም ነታባይ 
አትከበተየ። ናሆም ህዬ፡ እበ 
ኢልምሕክ እግር ገለቡ እት 
ሸግዒት ፈሪቅ ኬንየ ወሸቀየ። 
ኤረትርየ ህዬ አስክ 87 ደቂቀት 
እብሊ 1-0 ጎል ሜርሒተ ትሄርር 
አምሴት።  

ኦጋማ፡ ትልህየ እግል 
ትትመም ሰለስ ደቂቀት ክም 
ተርፈያሀ፡ ፈሪቅ ኬንየ ለዓደለ 
ጎል ኣተ እሎም። ሐቆ ስኒን 
ብዞሕ እት ተስፍያት ካስ አፍሪቀ 
እቅቡል ለሀለ ፈሪቅ ኮበሪት 
እግር ኤረትርየ ህዬ፡ ምን እለ 
ትልህየ ማሌ ለሀ ሐቴ ንቅጠት እንዴ 
ከስበ፡ እትለ ናይ ዮም አርቦዕ ምስል 
ፈሪቅ ግብለት አፍሪቀ ለወድየ 2ይት 
ትልህያሁ ሓልፍ ሀለ። 

ምስል ኬንየ ወኤረትርየ ርቱብ 
ለሀለ ፍረቅ ግብለት አፍሪቀ ወጊኒ 
እተ ወደወ ትልህያመ፡ ግብለት 

አፍሪቀ 2-1 እግል ጊኒ ቃልብ 
ካጻኔሕ ሀለ። ግብለት አፍሪቀ 
ለመጅሙዐት መሬሕ ለሀለ ፈሪቅ 
እት ገብእ፡ ሰለስ ንቅጠት ሕዩብ ሀለ። 
ዮም አርቦዕ ምን ገጽ ምሴ ፈሪቅ 
ኤረትርየ ምስል ግ.አፍሪቀ ሳዐት ሰቦዕ 
ዲብ ስታድዩም ሰላም መዲነት ካይሮ 
እግል ልተልሄ ቱ። 

ጅግራታት ርያደት አቅሳም እዳረት ውዛረት ድፈዕ ዲብ አግደ መርሐለቱጅግራታት ርያደት አቅሳም እዳረት ውዛረት ድፈዕ ዲብ አግደ መርሐለቱ
ናይ ከርስ ጅግራታቱ ወዴ 

ለሀለ ፍረቅ ርያደት አቅሳም 
እዳረት ውዛረት ድፈዕ፡ እተ ተ’ሌ 
መርሐለት እግል ልትዐዴ፡ ሰኒ 
ምህመት ደውረት ዲብ ባጼሕ ሀለ። 

እተ ሐልፈየ አምዔላት ምነ እት 
ኮበሪት እግር አዋልድ ለወደያሁ 
ትልህያታት፡ ለትሩድ ፈሪቅ ዒታሮ፡ 
ምስል ፈሪቅ ሳቡር ናይ ደንጎበ 
6ይት ትልህያሁ ወደ። እትለ ትልህየ 
ዒታሮ፡ ሳቡር ውሕጣተን ምንመ 
አጽበሐየ፡ እግል ለዓድለ ከልፍገረ 
ላተ ኢትከረዐየ። ንቅጠተን እንዴ 
ዐቅበየ ህዬ፡ ደርብ ዋልታ ወሐሊበት 
እንዴ ትረተበየ እተ ተሌ ጅግረ 
ሓልፋት ህለየ። 

ፈሪቅ አራግ ምስለ እብ ብዝሔ 
አግዋል ለአተ ዲቡ ፈሪቅ አ’ባሓኒ 
ትዋጅሀ። እት 20 ደቂቀት ጀዋሂር 
ስዒድ እበ ኣቴቱ እለን ጎል ህዬ፡ 
1-0 ተዐወተየ። አራግ እብለ 
ነቲጀት ንቅጠተን ምንመ ወቅለ፡ 
ፍረቅ ሂምቦል ወሳቡር ለወደየ 
ትልህየ እግለን ምህመት ዐለት። 

ጅምዐት እተ ገአ ትልህያታት 
ቮሊቦል ውላድ ህዬ፡ አባሓኒ እግል 
ሐሊበት 3-1 ቀልበዎም። እሊ ስስ 
ትልህያታት 1ይት መርሐለት ህዬ 
እንዴ ኢልትቀለቦ እትሙማሙ 
ህለው። 

እሊ ትልህያታት አትኒን 

ዳናይት ፍጹም፡ ለፈደበት 
መሰጅላይት አግዋል

ወአተላታመ ትሉሉይ ዐለ። እብ 
ቮሊቦል ውላድ፡ ሳቡር እግል 
ዒታሮ ደርብ አድሕድ 25እብ22፡ 
25እብ15 ወ25እብ05 ሰበት 
ቀልበው፡ እብ ርሒብ እንዴ 
ተዐወተው ዲበ ተሌ ጅግረ ሓልፋም 
ህለው። 

ለተሌት ትልህየ ሐሊበት ምስል 
ዋልታ ተልሀው። ሐሊበት እግለ 
ትልህየ እብ በደለ መተልህየቶም 
አተወ ወዲበ አወላይ ሾት ዋልተ 
ቀልበው። እተ ተለ ሾታት ህዬ 2-2 
ገአው። እተ ናይ መትፈናታይ 
ትልህየ፡ ሐሊበት 3-2 ሰበት 
ተዐወተው፡ ናይ 3ይት ደረጀቶም 
ሐጠጠው። ፈሪቅ ዋልታ ህዬ፡ ምነ 
ጅግረ እብለ ትልህየ ሽኑክ ሀለ። 

አተሉት ህዬ ፍረቅ አዋልድ 
አ’ባሓኒ ወሳቡር ተልሀው። 
እሊ ፍረቅ እተ ሐልፈ ሐምስ 
ትልህያታቱ ቅሉብ ሰበት ኢኮን፡ 
ወእትለ ትልህየ እስዉ ምኖም ክም 
ለአጀግር እግል ልትአ’መር ሰበት 
ዐለ እሉ፡ መትፈርጀት እብ ሰብር 
ልታከዎም ዐለው። 

አዋልድ ሳቡር፡እንዴ ተረደየ 
ሰበት መጽአየ፡ እግል አ’ባሓኒ 2-0 
ቀልበየ፡ ከእንዴ ኢልትወጸዐ 1ይት 
እንዴ ገአየ አትመመየ። አራግመ 
እግል ዋልታ 2-0 ሰበት ቀልበያሀን፡ 
እግለ እብ ኮበሪት እግር ለከስረያሁ 

ዐውቴ እብ ቮሊቦል እስኩባቱ ህለየ። 
እት ኮበሪት እግር አዋልድ፡ ፍረቅ 

ሳቡር ወሂምቦል እት ልትዋጅሆ፡ 
አዋልድ ሳቡር ህጁም እት ለአተርደ 
ሰለስ ጎል እብ ልሄም ዑቅባይ፡ ወኦሮ 
ጎል እብ ሩታ ሙሴ እብ ዓመት 
4-0 እንዴ ቀልበየ፡ እግል አራግ በረ 
ቤለያሀን - ከሐልፈየ።  

ዋሌ ለሀለ ፈሪቅ አዋልድ ዋልታ፡ 
እግል አ’ባሓኒ 10እብ0 ቀልበያሀን። 
እብ ብዝሔ አግዋል ህዬ ዳናይት 
ፍጹም ናይ ዋልታ እብ 10 ጎል 
ትመሬሕ ህሌት።

እትሊ ጅግራታት 1ይት ዱረት 
ለትዐወተ ፍረቅ፡ እብ ቮሊቦል 
ውላድ ፍረቅ አ’ባሓኒ፡ ሂምቦል፡ 
ሐሊበት ወሳቡር። ምን አዋልድ 
ህዬ፡ ሳቡር፡ኣባሓኒ፡ ዒታሮ ወአራግ።

እት ኩረት እግርመ፡ ፍረቅ-
አዋልድ ዋልታ፡ ሐሊበት፡ ሳቡር 
ወዒታሮ፡ ምን አወላይ አስክ 
ራብዓይ ትረተበው ወዲብ 2ይት 
መርሐለት ዕዱያም ህለው። 

ፍረቅ እዳራት ውዛረት ድፈዕ፡ 
ምን ፈጅር ከሚስ አስክ ሰንበት 
ንኢሽ እተ ሀለ ወቅት ናይ 
አትሌቲክስ ጅግራታቱ እግል ሊዴ 
ክም ቱ እሙር ሀለ።

ስታት ተቅሲም ለአፍሸለት ዘዐት
ተእሪክ ለተአትፈክር ጠቢዐት 

ቡ። ለአደርሰነ እት ሀለ እብ 
ሀዳአት ልትሃጌ። እግል ንትረስዑ 
ዶል ነሐዜ ላኪን እብ ገበይ መራር 
እብ ሐዲስ ለአብህዝ እትነ።
እትሊ ወክድ እት አዲስ አበበ 

ምነ ህለው ናይ ስያሰት ሜርሐት፡ 
ምን ቀብር ለተሐንፈለ ናይ ቀደም 
75 ሰነት ምራድ እስትዕማር ቆነ 
እንሰምዕ ህሌነ። “በሐር ቀየሕ 
ሀለዮትነ ሰበት ተ፡ እብ ተአሪክ 
ወጆግራፍየት ናይነ እግል ትግባእ 
ወጅብ።” ለልብል ሀላፍቴ።
እብ ድወል ምውዳቅ ጽሓይ እንዴ 

ተሐበከ “ስታት ቤቪን-ስፎርዘ” 
ለትበሀለ ናይ ካፋል ዋይዲባት ነጉለ 
ለህለው ናይ መቃብር ሐካኪቶ ተ። 

እት ወርሕ ማዮ ናይ ሰነት 
1949 ብሪጣንየ ወኢጣልየ እግል 
ኤረትርየ ምን ከሪጠት ዓለም እግል 
ልሕከከ፡ ለተሀየበ ፍርድ  ወእብ 
ዐጃይብ ዲብ ሐቴ ሳንየት ለነግፈ 
እቡ ተእሪክ ከፎቱ፧ ወእሊ ናይ አዜ 
ተእሪክ ምኑ ሚ እግል ልድረስ 
ወጅብ፧ 

እሊ ምስጢር እሊ ሰኒ ወአማን 
እግል ንፍሀም፡ እት ሰነት 1949 
ነአቅብል። ለመደት ለሀ ካልኣይ 
ሐርብ ዓለም፡ እንዴ አክተመ፡ 
ኢጣልየ ዲብ ኤረትርየ፡ ሊብየ 
ወሶማልየ ለዐለ እስትዕማረ እንዴ 
ሰለመት፡ ፋግረት ዐለት። ኤረትርየ 
ህዬ እት ናይ ዶሉ እዳረት 
ዐስከርየት ብሪጣንየ ተርፈት። 
መስተቅበል ናይ እለን ድወል እግል 
ልትሐደድ፡ ዐባዪ ድወል ዓለም 
እት ኒው-ዮርክ መነዘመት መጅልስ 
ቅራን ሐዳስ ዲበ ዐለት እቱ ወክድ 
አጅተምዐየ። እተ ወክድ ለሀይ 
ወዚር ካርጅየት ብሪጣንየ አርነስት 
ቤቪን ወናይ ጥልያን ታንጃሁ 
ካውነት ካርሎ ስፎርዛ እት ለንደን 
እብ ስቱር እንዴ አማሕበረው፡ 
እትፋቅየት ፈንጠሮት አትዳለው። 
እለ እትፋቅየት እለ ዲብ ተእሪሪክ 
“ስታት ቤቪን- ስፎርዘ’ ስሚት ተ። 

ኦርኔስት በቪን

ኤሚል ሰንሎ

ካርሎ ስፎርዘ

መነዘመት ውሕደት አፍሪቀ 1964መነዘመት ውሕደት አፍሪቀ 1964

ሼክ ኢብራሂም ሱልጣን

ለስታት ክለን በዲር ዲብ ሐን 
እስትዕማር ጥልያን ለዐለየ ድወል 
ከም ናይ ዐዳገ ብዳዐት እግል 
ልክፋለን ቀረረ። ሊብየ ዲብ 
ሰለስ አቅሊም እንዴ ካፈለ እግል 
ብሪጣንየ፡ ጥልያን ወፈረንሰ 
የበተየ። ሶማል ህዬ ፈረንሰ 
እግል ለሀበ፡ ኤረትርየ ለትትበሀል 
ደውለት ምን ከሪጠት ዓለም እግል 
ትትሐከክ፡ ቀላቅሎታት ምውዳቅ 
ጽሓይ እት ሱዳን፡ ኣውለት 
ወእስትራተጅያይ ግንራሪብ በሐር 
ቀየሕ ህዬ ናይ መንገአት በሐር 
ምራደ እግል ለአትምም እንዴ 
ትበሀለ ሚናት ባጽዕ ወዐሰብ ለእብ 
እምብራጦር ሀይለስላሴ ትትመራሕ 
ለዐለት አቶብየ እግል ልትሀየብ 
አተፈቀው። አሜርከ ወድወል 
መውዳቅ ጽሓይ ህዬ እሊ ስታት 
አየደየ። 

እሊ ቀራር እሊ ምራድ ሚናት 
አቶብየ እግል ለአትምም እንዴ 
ትበሀለ እግል ኤረትርየ እግል ዲመ 
እግል ለአስርት ለትሰተተ ናይ 
ካፋል ኤታን ዐለ። 

አሜርከ ወድወል ምውዳቅ 
ጽሓይ አየደያሁ። ኩለን እበን 
ልትሰወገ ለዐለየ ድወል ላቲን 
አሜርከ ወካሪብያንመ እግል 
ለአይዳሁ ናይ ዲፕሎማስየት 
ወማልየት ጨቅጥ ወደየ እተን። 
ለቀራር ህዬ ዲብ መጅልስ ዓም 
እግል ልትሳደቅ እቱ ናይ ክልኦት 
መሰለስ ሶት ተአትሐዝዩ ዐለት። 
እተ ናይ ሞት ወሐዮት ኢነት ምን 
አስመረ ለትበገሰው ናይ ሐ’ረት 
ሕርየት ሜርሐት ሼኽ እብራሂም 
ሱልጣን ወአሰይድ ወልደኣብ 
ወልደማርያም እት ቃዐት መጅልስ 
ቅራን እብ በታከት ልትቃረሞ 
ዐለው። እሊ ናይ እስላም 
ወክስታን ውሕደት፡ ወናይ ቀላቅል 
ወኣውለት ውፋቅ ለመስተዕምረት 
ኤረትርዪን ምስል እግል ልንበሮ 
ኢቀድሮ ዲብ ልብሎ ናይ ካፋል 
ደዓያት ለለአፈሽል ናይ ውሕደት 
ሰማዕ በሲር ዐለ። 

እሎም አበው ኤረትርዪን ሒለት 
ዐስከርየት ኢዐለት እግሎም። እት 
ብኑክ ለትከዘነ ማልመ ኢዐለ 
እግሎም። ማሎም ሐቴ ሓጀት 
ሌጠ ተ። ክርን አማን ወዐድል! 
ዲበ ናይ መነዘመት መጅልስ 
ቅራን ኮሪደራት ዲብ ልትሐረኮ 
እግል ክል ዲፕሎማሲ፡ “ኤረትርየ 
ኖሰ ደውለት ወናይ ኖሰ ተእሪክ 
ለበ ሰበት ተ ኢትካፍሉነ፡ ሕርየትነ 
ሀቡነ!” እት ልብሎ እብ በታከት 
ልትቃረሞ ዐለው። መብዝሖም 
ሜርሐት ምውዳቅ ጽሓይ 
መሳልሖም አውለውየት እንዴ 
ሀበው ባባቶም ዳብአው። ወፍድ 
ንጉስ ሀይሌሳላስ ህዬ ምን ኬን 
ክራር እንዴ ገብአ ምስል ቅዋት 
ዐባዪ ዲብ ልትሻረክ ኤረትርየ እብ 
ህያብ እግል ልትማጤ ልታኬ ዐለ። 

እት ናይ ደንጎበ ሶት ላሊ፡ ሼኽ 
እብራሂም ሱልጣን ምስለ ናይ 
ሃይቲ ወፍድ ለዐለ ኤሜል ስንሎ፡ 
አማሕበረ። ሼክ እብራሂም ሱልጣን 
ሓዝን ዲብ እንቱ እግለ ዲፕሎማሲ 
እንዴ ገንሐ፡ “ሓይስ ሰፊር ዐድ 

ሃይቲ፡ እት ሰነት 1804 እስትዕማር 
ፈረንሰ እንዴ ፈለት ሕርየተ 
ለነስአት ናይ ሰልፍ ጀምሁርየት 
ጸላም ናይ ዓለምናተ። አበውከ 
እስትዕማር እግሉ ኢፋል (አቤነ) 
እንዴ ቤለው እብ ደሞም ተአሪክ 
ለከትበው ፍራስ ቶም። ዮም ከፎ 
ሕነ ሐውከ ጸላይም አፍሪቅዪን 
ዲብ እስትዕማር ወመትካፋል ዲብ 
ንትካሬ ተአተቅብለነ፧ እብ ከፎ ህዬ 
ዐድነ እት ትትካፈል ወሚናትነ 
አቶብየ እግል ልትሀየብ እዴከ 
ትረፍዕ። 

ኤሚል ሰንሎ ዲፕሎማሲ ሌጠ 
ኢዐለ። እት ሰነት 1904 ለትወለደ 
ምኤምራይ ቃኑን፡ ሰሕፊ፡ 
ወአወላይ ነፈር መጅልስ ዐለ። 
እት ሰነት 1948 ምስል ኤሊኖር 
ሩዝቨልት እንዴ ገብአ ለእሙር 
አዋጅ ሕቁቅ ወድ አዳም ለአትዳለ 
ናይ ሳልሳይት ልጅነት ካትብ ለዐለ 

እድንያይ ነፈር ቱ። ምናተ እተ 
ላሊ ለሀ ኤሚል ሰንሎ፡ እት ጨቅጥ 
ደሚር ወስያሰት ለትካረ እተ ላሊተ 
ለዐለት። ባጽሐቱ  ለዐለት ልእከት 
ቴለግራም ምን ርኢስለ ዐድ ለዐለ 
ዱማርሴ ኤስቲሜ አማውር ዐለ 
እተ። ህቱ ህዬ ለስታት ‘ኣቤ’ እበ 
ልብል በሊስ አይዱ ለትብል ተ። 

ምናተ ለናይ ውላድ ምውዳቅ 
ጽሓይ ጨቅጥ ምኑ እንዴ አዝመ፡ 
ማክረፎን እንዴ ሀረሰ እብ ክርን 
ውቅል፡ እብ ህግየ ፈረንሰ ሐቴ ዘዐት 
አፍገረ። ህተ ህዬ፡ ኢፋል ለትብል 
ተ። ለቀራር እግል ልትሀየብ 38 
ሶት ለአትሐዜ ዐለ፡ ምነን ህዬ ለ37 
ርኩባት ዐለየ። እብሊ ህዬ ለቀራር 
እብ ሐቴ ሶት ፈሽለ። ሚል ሰንሎ 
ኤረትርየ ርኢሃ ወካይዳመ ኢኮን። 
ምናተ እተ ላሊ ወጽልመት ሐራስ 
ለሀ ክርን ዐድል እንዴ ገብአ፡ 
ወአፍገረ፡ እግል ከሪጠት ኤረትርየ 
ሌጠ እንዴ ኢገብእ፡ እግል ሽዑብ 
ሊብየ ወሶማል ምን እስትዕማር 
ሐዲስ እንዴ ባልሐ ለናይ ቤቪን-
ስፎርዛ ስታት ለአፍሽለ።

ለለአትፈክር ጋር ህዬ ለቀደም 
75 ሰነት ሜርሐት አቶብየ ዲብ 
ጀልሳት እንዴ በጥረው “በሐር 
ቀየሕ ናይ ጠቢዐት ሐቅናተ።” 
“ሚናት ኤረትርየ ናይነ እግል 
ልግባእ ቡ።” እት ልብሎ፡ እምበል 
ክጅል ልትሃገው ዲብ ህለው፡ ልብ 
ለኢከረው እግለ ሐቂቀት ተአሪክ 
ህሌት። ህቶም ደጉመ ለህለው 
ህግየ፡ እብ ኦሮት ናይ ካሪብያን 
ዲፕሎማሲ እት ሰነት 1949 
ለትቀበረ ስታት ቤቪን ስፎርዘ ቱ። 
እተ መደት ለሀ ሀጸይ ሀይለስላሴ 
ኤረትርየ እግል ልውሐጥ ለትነፍዐ 
እበ ምስምሰ፡ ክም እለ ዮም 
ትሰማዕ ለህሌት ሐካኪቶ “አቶብየ 
ደውለት ዐባይ ሰበት ተ፡ እምበል 
ሚነት እግል ትትረፍ ኢትቀድር። 
ኤረትርየ ህዬ መንገአት በሐር 
ሰበት በ፡ ናይነ እግል ትግባእ በ።” 
ለልብል ሀገጊ መግሀፍ፡ እተ መደት 
ለሀ ድወል ድቁባት እብ ሒለተን 
እግል ኤረትርየ እንዴ ካፈለየ 
ሚናተ አቶብየ እግል ለሀበ ዲበ 
ጀረበየ እቱ ወክድ፡ ለስታት እብ 
ሐቴ ዘዐት “ኢፋል” ፈሽለ።
እተ ዶል ለሀ ለፈሽለ ስታት ዮም 

ከፎ እብ ሀገጊት በርለማን አዲስ 
አበበ እግል ልትዐወት ቀድር፧ 
ዲብ ሰነት 1949 ኤረትርየ ዴሽ 
አውመ ስላሕ እንዴ አለበ ከሪጠተ 
እብ ዐድል ርስምት እት እንተ 
አተላሌት።

ዮም ህዬ ለከሪጠት እብ ክርን ናይ 
ኦሮት ዲፕሎማሲ እንዴ ኢገብእ፡ 
እብ እስትሽሃድ ኣላፍ ኤረትርዪን 
እብ ደም ቃሊ ትጠብዐት። እት 
ሰነት 1964 ናይ መነዘመት 
ውሕደት አፍሪቀ ናይ ቅቡልየት 
ሕዱድ ቀራር ለተአከደት፡ እብ 
ናይ ሰነት 1993 እስትፍታእ እብ 
ሕርያን ገቢል እብ ሶት ታመት 
ለተአመረት፡ ናይ ሰነት 2002 ናይ 

ሄግ ናይ ደንጎበ ወለቀይድ ቀራር 
መፈወድየት ሕዱድ ለሰብተት 
ተ። ሰበት እሊ ዮም ሜርሐት 
አቶብየ ለሰላም ለሐዜ ሸዐቦም እብ 
ሕልም ሚናት እግል ልቃሾ ዲብ 
ስያደት ኤረትርየ ልትዐደው እት 
ህለው ሸዐብ ኤረትርየ እብ ሕበር 
ለለሀይቡ በሊስ ኦሮት ሌጠ ቱ 
“ኢፋል! እግል ዲመ።”  

ዔማት፦ ጀሪደት ሓዳስ ኤርትራ ዔማት፦ ጀሪደት ሓዳስ ኤርትራ 
35ይት ሰነት ዕልብ 20፡ 23 35ይት ሰነት ዕልብ 20፡ 23 
ሰብምበር፡ ገጽ 3።ሰብምበር፡ ገጽ 3።

